
        
            
                
            
        

    
	Л. Одгэрэл

	АМЬДРАЛ БОЛ МӨНХИЙН БАГШ
(4 бүлэгт драмын жүжиг)

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	Дүрүүдэд:

	Луу овогтой Ли - Шанхай хотын наймаачин залуу

	Сүхээ - Монгол наймаачин залуу

	Батаа - Сүхээгийн багын найз хамтрагч

	Чимгээ - Наймаа хийж яваа залуу багш бүсгүй

	Должин - Чимгээг дагаж наймаа хийж яваа нас тогтсон эмэгтэй

	Цолмон - Залуухан оюутан бүсгүй

	Саруул - Сүхээгийн эхнэр 

	 


Оршил

	Шанхай хотын төвийн Пудон дүүргийн дундуур урсах үзэсгэлэнт гол Хуан Пу шиг нь үргэлжлэн баригдаж буй сүрлэг өндөр барилгуудын дунд өнчин ишиг шиг харагдах хуучны хоёр давхар модон байшин үзэгдэнэ.

	Түүний өмнө үүргэвч үүрсэн залуу гарч ирээд үзэгчидтэй мэндлэн ёсолно. 

	Ли: Намайг Луу овогтой Ли гэдэг. Би 26 настай. Миний ард харагдаж байгаа энэ байшинд манайхан удмаараа бараг л 200-аад жилийн турш доод давхарт нь торго, дурдангийн наймаа эрхэлж. Дээд давхарт нь амьдарч ирсэн юм. 
Мөн саяхан болтол би эхнэр хүүгийн хамт амьдарч байлаа. Гэвч 90-ээд оны энэхүү Шанхайн их бүтээн байгуулалтаас болж бидний байр маань хоцрогдон гологдож наймаа маань шахагдан боогдож, орлого эрс багасаж ирсэн тул би ямар ч байсан өөр нэг амьдрах газартай болох нь зүйтэй гэж үзээд тээр баруунтай харагдаж буй 16 давхар байрны дээд давхарт 3 өрөө шинэ байр авч одоо тэнд гэр бүлээрээ амьдарч байгаа.
Өнөөдрөөс харин би эхнэр хүү хоёроо орхиод шинэ наймаанд хөл тавихаар Эрээн хотыг зорин явах гэж байгаа учраас явахаасаа өмнө амжиж байрныхаа хаалгыг барьж, цоожийг нь өлгөхөөр энд ирсэн юм. 
За ингээд би явъя даа, дараа уулзталаа баяртай. 

	Явна.

	 


Нэгдүгээр бүлгийн нэгдүгээр үзэгдэл

	Эрээн хотын төвд орших “Навчаагийн Дэлгүүр”т болж байгаа үйл явдал

	“Навчаагийн Дэлгүүр” дотор их л дэгжин хувцасласан ид насны эмэгтэй Должин, цэвэрхэн цагаан царайтай залуу бүсгүй Чимгээгийн хамт эргэн тойрноо харан гайхсан байртай зогсоно.

	Должин: Энэ Навчаа хаачсан юм бол доо? Дэлгүүрээ огт эзэнгүй орхин гэж баймааргүй юм даа!

	Чимгээ: Харин тийм ээ! ( энэ үед лангууны ард нэгэн чимээ гарна )

	Должин: Чи юм сонсов уу? Энэ лангууны ард чимээ гарах шиг боллоо! (лангууны ард тал руу өнгийн харна. Тэнд нэгэн хятад залуугийн тархи нь хагарчихсан, амнаас нь цагаан хөөс цацраад татаад ухаангүй хэвтэж байна )

	Должин: Хүүе ээ! Энэ чинь юү болж байна аа? Яадаг билээ? ( хятад залуу руу яаран очин толгойг нь алгуурхан өргөн өвөр дээрээ тавиад гар цүнхнээсээ үнэртэй ус гаргана үнэртүүлнэ ) Алив чи нааш ирээд нүүр лүү нь жаал үлээгээд орхи!

	Чимгээ: Юү яриад байгаа юм бээ? Би юү гэж танихгүй залуугийн нүүр аманд нь ойртож байдаг юм бэ?

	Должин: Чи чинь ямар маягтай золиг вэ? Алив бушуул! Тэгвэл энэ үнэртэй усыг хамарт нь ойрхон үнэртүүлээд барьж бай! Би өөрөө үлээгээд орхиё! ( үлээнэ )

	Чимгээ: Одоо яана gа? ( сандарна )

	Должин: Яах юү байх вэ? Ашгүй нэг юм сэргэж байх шиг байна! Одоо хурдхан шархыг нь боож цусыг нь тогтооё! ( цүнхнээсээ сайхан индүүдэж эвхсэн цэвэрхэн цагаан алчуур гарган ирж залуугийн толгойн шарх дээр тавиад хүзүүнээсээ торгон алчуураа тайлан авч боож өгнө)

	Должин: Чи чинь, хүн үхэх гэж байхад хятад монгол, хөгшин залуу гээд юугаа донгосоод байгаа юм бэ? Хэрвээ чиний аав ээж, ах дүүсийн чинь аль нэг нь ингээд хэвтэж байвал яах хүн бэ?

	Чимгээ: Уучлаарай намайг! Би сандраад л! ( гэмшсэн байдалтай харна )

	Энэ үед Хятад залуу сэргэж ирээд эргэн тойрноо гайхан хараад өөрийн хэлээр нэг юм хэлнэ.

	Должин: Өө ашгүй сэргэж байх шиг байна! Гэхдээ одоо яаж хэл амаа ойлголцох билээ?

	Хятад залуу: (инээмсэглэмээр аядаад...) Яасан бэ? Юү болов оо?

	Хоёр бүсгүй гайхан бие биеэ ширтэнэ.

	Должин: Ашгүй чи минь монгол хэл мэддэг байсан юм уу? 

	Хятад залуу: Мэднэ ээ! ( Толгой нь нэлээн өвдөж байгаа бололтой харагдана )

	Должин: За яамай даа. Бид хоёрыг орж ирэхэд чи ухаангүй татчихсан хэвтэж байсан. 

	Хятад залуу: Ямар сонин юм бэ? Би урьд нь хэзээ ч ухаан алдаж үзээгүй юм сан. Та хоёрт маш их баярлалаа! Та хоёр байгаагүй бол би ч нөгөө ертөнцөд оччих байсан байх шүү! 

	Должин: За хаанаас даа! Одоо харин яаралтай түргэн дуудах хэрэгтэй байна! Ингэхэд нэр хэн билээ?

	Хятад залуу: Намайг Ли гэдэг. Харин таны алдрыг хэн гэдэг вэ?

	Должин: Миний нэрийг Должин. Хамт яваа бүсгүйг маань Чимгээ.

	Ли: Би одоо гайгүй ээ! Та хэд минь битгий сандар. Би өөрөө удахгүй эмнэлэгт очоод үзүүлчихнэ ээ.

	Должин: Өөрөө ч хөөрхөн саальчин бүсгүй шиг харагдаж байна шүү! (түүнийг тайвшруулах гэж оролдоно )

	Ли: Бага зэрэг архи ханхалснаас биш эмэгтэй хүнээр нүүр лүүгээ үлээлгээд хэвтэж байх ч сайхан байлаа шүү ( инээмсэглэнэ )

	Чимгээ: Ингэхэд өөрөө монгол хэлийг яаж ийм сайн сураа вэ?

	Ли: Би Шилийн Гол аймгийн нэг Өвөр Монгол найзтай юм аа. Түүгээрээ заалгуулсан ухаантай ( инээмсэглэнэ )

	Ли: Их цэвэрхэн ярьж байна шүү!

	Ли: Хэрэв та хоёр орж ирээгүй бол балрах байлаа шүү!

	Должин: Харин тийм ээ! Ямар азаар бид хоёр Навчааг хайж орж ирэв ээ.

	Ли: Та хоёр энэ дэлгүүрийн эзэн Навчаагийн найзууд уу?

	Должин: Бараг найз гэхэд болно оо. Бид байнга үйлчлүүлдэг юм. Харин өчигдөр Навчаа бидэнд нэлээн хэдэн юань илүү өгснийг нь буцааж өгөх санаатай ирсэн юм.

	Ли: Навчаа нэлээд оройтож ирнэ гэсэн дээ. Иртэл нь дэлгүүрийг нь харж байгаач гэж гуйсан юм.

	Должин: Та Навчаагийн сайн найз нь уу?

	Ли: Үгүй ээ. Би саяхан танилцсан юм аа.

	Должин: Тэгвэл одоо яадаг билээ? Бид хоёр яаруу яваа юм сан.

	Ли: Яах юү байх вэ? Наад мөнгөө та хоёр өөрсдөө авчих, тэгэх үү! Би Навчаатай өөрөөсөө тооцоог чинь бодоод хийчихнэ ээ!

	Должин: Яаж болох юм бэ? Чиний ийм их мөнгийг авч!

	Ли: Бололгүй яах вэ! Та хоёр минь миний аминд орлоо шүү дээ! Харин та хоёр надаа буудлынхаа хаягийг нэртэйгээ бичээд өгч болох уу? Би Навчаагаас баталгаа болгож бичиг аваад очъё. Тэгээд хоолонд ороод сайхан танилцана аа!

	Чимгээ цүнхнээсээ цаас гаргана нэрсээ хаягтайгаа бичиж өгнө

	Ли: За баярлалаа! Орой тавтай уулзъя!

	Должин: За баяртай! Эмчид заавал үзүүлээрэй! ( хоёр бүсгүй гарч явна )

	Хөшиг хаагдана

	Нэгдүгээр бүлгийн нэгдүгээр үзэгдэл төгсөнө

	 


Нэгдүгээр бүлгийн хоёрдугаар үзэгдэл

	 

	Хөшиг нээгдэх: Түм түгж бум бужигнасан Эрээн хотын зах үзэгдэнэ. Монгол, Хятад холилдон холхисон олны дундаас хоёр монгол залуу хоёр гартаа нэг нэг цүнх дүүрэн бараагаа чирэх шахам өргөсөөр уван цуван гарч ирнэ. Тэд хэдийгээр бараагаа дааж ядан, ядарсан яваа харагдавч нүүр дүүрэн инээмсэглэлтэй хөөрөлдөн алхана.

	Сүхээ: Бат аа, бид өнөөдөр их сайхан наймаа хийлээ шүү. Тун хямд үнээр маш сайн чанартай бараа авлаа.

	Батаа: Тэглээ шүү! Гэхдээ чи яагаад бидэнд илүү тоолоод өгсөн 10 ширхэг савхин хүрмийг буцаагаад өгчхөв өө? Авчихгүй!

	Сүхээ: Өгөлгүй яах юм бэ! Тэгээд хүний барааг зүгээр л аваад явчих байсан юм уу?

	Батаа: Үгүй л дээ. Бараг чиний буцаадаг зөвдсөн байх аа! Зальтай хүмүүс бид хоёрыг шалгаж байсан ч байж магадгүй шүү!

	Сүхээ: За боль доо! Айлын хартай эхнэр шиг танихгүй хүмүүсийг хардаад!

	Батаа: За за! Түргэн шиг буудалдаа очиж бараагаа тавиад хүйтэн шар айраг олж уух минь.

	Сүхээ: Хэлээд яах вэ, хурдан харьцгаая.

	Хөшиг хаагдана.

	



	

Нэгдүгээр бүлгийн гуравдугаар үзэгдэл

	 

	Хөшиг нээгдэнэ: Эрээн хотын өмнөө барьдаг Монгол охин гэдэг тохилог зоогийн газарт Сүхээ, Батаа хоёр оройн хоолоо идэхийн хажуугаар өдрийн болсон явдлаа хөөрөлдөн сууна.

	Батаа: Хоёулаа хэд хоног хүлээсний эцэст ачаагаа сайхан ачиж явууллаа шүү. 

	Сүхээ: Харин тийм, бас ч амаргүй даваа байлаа.

	Батаа: Ажил амжилттай бүтэж байгаагийн хэрэг юу билээ нэг нэг зуу захих уу?

	Сүхээ: Сайхан санаа байна, тэгье. 

	(яг тэр үед угийн гярхай Сүхээд арын ширээнд суугаа хятад залуу тэдний яриаг чагнаад байх шиг санагдана).

	Сүхээ: Батаа, чи арын ширээний хятад залууг сэмээрхэн хар даа!

	Батаа: Яах гэж?

	Сүхээ: Надад энэ залуу нэг л сэжигтэй санагдаад байгаа юм даа. Наад зах нь гэхэд өчигдөр орой ачаагаа манаад хонож байсан манайхны тэрүүгээр байн байн эргэлдээд байсан. Өмнө нь би бас түүнтэй хэд хэдэн удаа тааралдах шиг болсон юм... 

	(гэж хэлж дуусаагүй байтал арын ширээний Хятад залуу тэдний ширээн дээр ирж өөрийгөө танилцуулна) 

	Ли: Намайг Ли гэдэг, би та хоёртой танилцах хүсэлтэй байна. (инээмсэглэнэ) 

	Сүхээ: Бололгүй яах вэ, намайг Сүхээ гэдэг. Энэ миний найз Батаа.

	Ли: Та хоёртой танилцахад таатай байна. (Сүхээд гараа өгнө) Би чамайг эчнээ сайн мэднэ ээ (инээмсэглэнэ).

	Сүхээ: Бат аа, за тэр шүү! Ли чи ингэхэд хаана ингэж Монгол хэлийг сайн сурсан хүн бэ?

	Ли: Японд сурч байхдаа Өвөр монгол залуутай хамт 4 жилийн турш нэг өрөөнд амьдарсан юм л даа. Тэгэхдээ түүнийг шалгаасаар байгаад заалгасан ухаантай юм.

	Сүхээ: Чи маш сайн сурч, биднээс ялгагдах зүйл бараг л алга, их гайхалтай.

	Ли: Баярлалаа. Сүхээ, чамайг би өөрийнхөө ширээндээ урьж болох болов уу? Ярих юм байна.

	Сүхээ: Бололгүй яах вэ. (Батаа руу хартал тэрээр зөвшөөрсөн янзтай толгой дохино.) 

	Ли: (Сүхээг ширээнд суухыг урина) Би өөрийг чинь “чи” гэж дуудаж болох уу? 

	Сүхээ: Болно болно.

	Ли: За тэгвэл хоёулаа бүр сайн танилцъя.

	Сүхээ: Тэгье.

	Ли: Би бол Шанхай хотоос ирсэн Лу овгийн жирийн нэг худалдаачин хүн. Эхнэр хүүгийнхээ хамт амьдардаг. Миний эхнэр орос хэлний багш. Харин миний өвөг дээдэс бол намайг бодвол Шанхайд алдартай торго, дурдангийн наймаачид байсан юм шүү.

	Сүхээ: Их сонирхолтой байна. Би бол жирийн нэг жолоочийн хүүхэд. Өөрөө ч бас жолооч явсан. Гэхдээ одоо бол мөн л чам шиг худалдаачин.

	Ли: Чи Монголд хаагуур амьдардаг вэ?

	Сүхээ: Би бол Улаанбаатарын хотын унаган хүүхэд. Тэндээ яг өөр шиг чинь эхнэр хүүгийнхээ хамт амьдардаг.

	Ли: Би Эрээн хотод ирээд сар гаруй болж байна. Энэ хугацаанд худалдаа хийж яваа Монголчуудын байдлыг их л судаллаа. 

	Сүхээ: Даан ч тийм байх, би чамтай хэд хэдэн удаа таарах шиг болсон юм.

	Ли: Вокзалын урд талбай дээр танайхны дүүрэн өрж хураасан галт тэрэгний цуваа шиг урт ачаануудын нэгэн хэсэг дээр чи лав л 3 хоносон шүү.

	Сүхээ: Тэгсээн, чи сүрхий мэдэж байна.

	Ли: Чамайг ачаагаа 3 өдөр, 3 шөнө манаж байхад танай найз чинь нэг ч удаа харагдсангүй шүү (толгой сэгсэрнэ) 

	Сүхээ: Тэр чадахгүй ээ. Ядарна. Тэгээд ч номын хүн. Тэгсэн мөртөө биллиард тоглох болохоор амиа тавих шахна гээч. (инээмсэглэнэ) 

	Ли: Өдөржингөө буудлын гадаа шар айраг уугаад биллиард тоглохоос өөр зүйл хийдэггүй хүмүүсийн дунд Батааг би хэд хэдэн удаа харсан юм байна.

	Сүхээ: Өөрөө тэгээд ямар учиртай хүмүүсийг судлаад байгаа юм бэ?

	Ли: Би итгэл даачихаар хамтрагч хайж байгаа юм. 

	Сүхээ: Чи тэгээд эрлээ олов уу?

	Ли: Олсон олсон. Олох олохдоо тун ч дажгүй хүн олсон шүү. (инээмсэглэнэ) 

	Сүхээ: Баяр хүргэе.

	Ли: Баярлалаа. Чи миний сонгосон хүнийг хэн гэж бодож байна? 

	Сүхээ: Хачин асуулт байна даа, би яаж мэдэх вэ дээ.

	Ли: Найз минь, тэр хүн бол чи!

	Сүхээ: Яагаад, би байдаг билээ?

	Ли: Чамд бусдаас илүү хэд хэдэн давуу чанар харагдаад байгаа юм.

	Сүхээ: Ямар чанарууд, юу яриад байна даа?

	Ли: За тэгвэл би чамд тоочоод өгье. Нэгд: Чи бусадтай адил ажил хаяад архи дарс эргүүлээд явахгүй. Хоёрт: Өөр хийх зүйлгүй юм шиг биллиард тоглоод байдаггүй. Гуравт: Өдөржин унтаж алтан цагаа үрдэггүй. Дөрөвт: Хамтрагчаа хамгаалах г.м.

	Сүхээ: Цаасан малгай өмсгөж байх шив дээ. 

	Ли: Тийм ч биш шүү! Та хоёрын өмнөх удаагийн явдал дээр чинь чамд нэг худалдагч эмэгтэй нэлээн хэмжээний юань илүү өгснийг чи маргааш нь буцааж авчирч өгснөө санаж байна уу?

	Сүхээ: Тийм явдал ч болсон шүү! Чи яаж мэдэж байгаа юм бээ?

	Ли: Тэгэхэд би хэд хэдэн хүнийг туршиж мөнгө өгүүлсэн юм аа. Хоёр л хүн мөнгийг маань буцааж авчирч өгсөн дөө. Тэрний нэг нь чи, нөгөө нь бага зэргийн архи үнэртүүлсэн Должин гэдэг эмэгтэй байсан шүү. Чамайг туршиж шалгасныг минь уучлаарай!

	Сүхээ: Зүгээр ээ, зүгээр! Би яалаа гэж хүний хөлсөөрөө олсон мөнгийг зүгээр аваад явах вэ дээ!

	Ли: Мөн та хоёрын энэ удаагийн явдал дээр нэг худалдагч 10 ширхэг савхин хүрэм илүү өгснийг юү гэж бодож байна? (инээмсэглэнэ )

	Сүхээ: Тэр бас туршилт байсан юм уу? Чи ч айхтар юм аа! Ингэхэд чи нөгөө нэг мөнгийг чинь буцааж өгсөн нөгөө хүнийг хамтрагчаа болооч гэхгүй яасан юм бэ?

	Ли: Архи уудаг хүнд мөнгөө өгч явуулснаас, өсгөхгүй ч гэсэн авдартаа хийгээд хав дарсан нь дээр байх аа! Гэхдээ тэр их сайхан сэтгэлтэй, тусч хүн шүү!

	Сүхээ: За, за ойлголоо. Одоо ажлаа яриач.

	Ли: За тэгье. Монголоос арьс, шир худалдаж аваад түүнийгээ Шанхайн худалдаачдад нийлүүлэх гэсэн юм. Миний тооцоогоор тун ч ашигтай наймаа болохоор байгаа юм. Чи миний хамтрагч болохгүй юу?

	Сүхээ: Болох л юм, гэхдээ жоохон тодорхой яриач. 

	Ли: Бололгүй яах вэ. Би чамд бүх авах ёстой арьс, ширний мөнгийг зардалтай нь хамт өгнө. Харин чи маш сайн чанарын барааг захисан тоо хэмжээнд тааруулаад ачаад авч ирэх хэрэгтэй. Би бараагаа цааш нь зараад олсон ашгаа 50 / 50 хувиар хувааж авна.

	Сүхээ: Энэ чинь шударга биш байна.

	Ли: Яагаад?

	Сүхээ: Учир нь чи бүх мөнгийг нь гаргаад тэгээд бас дээр нь зарж борлуулж байхад би ганц ч төгрөг гаргаагүй мөртөө ашгийн хагасыг авна гэдэг шударга биш байна.

	Ли: Чиний авчрах барааны чанараас бүх зүйл шалтгаалах болохоор тэгж байгаа юм л даа. Хэрэв чи миний саналыг хүлээж авах боломжгүй бол найз нь өөр хамтрагч хайхаас даа.

	Сүхээ: За яах вэ зөвшөөрье. Гэхдээ чиний цагийг ахиж алдуулж яах вэ гэсэндээ шүү. Ингэхэд чи яагаад өөрөө бидэнтэй хамт явж болохгүй гэж?

	Ли: Миний хамгийн их очихыг хүсдэг газрын нэг бол яах аргагүй Монгол. Гэвч харамсалтай нь энэ удаад явах бололцоо даан ч алга даа.

	Сүхээ: Яагаад? (гайхан харна)

	Ли: Хугацаанаас хамааралтай хоёр шалтгаан байна аа. Нэгд: визэнд л гэхэд доод тал нь л сар хэрэгтэй байна. Хоёрт: хугацаатай хамааралтай нэг чухал асуудлын талаар найз нь одоохондоо хэлж чадахгүй нь, уучлаарай (нүдэнд нь гуниг тодорно).

	Сүхээ: За за ойлголоо.

	Ли: Би чамд эхнэрийнхээ утсыг өгнө өө. Юмыг яаж мэдэх вэ, надтай холбоотой тодотгох зүйл байвал түүнтэй яриарай. Чи оросоор хэл нэвтрэлцчихнэ биз дээ? (инээмсэглэнэ)

	Сүхээ: Бүх зүйл ойлгомжтой боллоо. За тэгвэл хоёулаа ажилдаа орох уу?

	Ли: Баярлалаа, тохирлоо шүү (гараа барина). Тэгвэл эхний ээлжид би чамд өөрийн бүх мөнгө 80 000 доллар өгч бараа захина аа.

	Сүхээ: Би чихэндээ итгэсэнгүй, чи хэд гэчих вэ?

	Ли: 80 000 ам. доллар

	Сүхээ: Би ийм их мөнгө авч явж наймаа хийж чадахгүй ээ. Уучлаарай. Хүний ийм их хөрөнгийг үрэн таран хийвэл яах вэ, болъё, айж байна.

	Ли: Найз минь чи ойлго л доо. Би чамайг чадна гэдэгт итгэлтэй болоод хэлж байгаа юм шүү дээ. Манай удмынхан хүн танихдаа тун ч гярхай улс шүү. (инээмсэглэнэ) 

	Сүхээ: Би ийм их мөнгө авч явах нь байтугай зүүдэлж ч яваагүй юм байна.

	Ли: Чи ядахдаа бодож байгаад хариуг нь маргааш өг л дөө.

	Сүхээ: Үүнд чинь бодоод байх зүйл алга. 

	Ли: Чи надад ядахдаа маргааш чадахгүй гэж хэл л дээ. (гуйсан харцаар харна) 

	Сүхээ: За бодъё бодъё. Тэгэхдээ бараг л үгүй болов уу даа. Би одоо ингээд явъя даа. Гэхдээ маргааш энд 12 цагт уулзах уу?

	Ли: За тэгье. Тэгвэл маргааш болтол түр баяртай.

	Сүхээ: (Өөрийн ширээн дээр очоод Батаад) Хурдан явъя. 

	Батаа: Чи боль л доо, ядахдаа захисан хоолоо дуусгаад орхиё.

	Сүхээ: Хамаагүй! Тооцоогоо хурдан хийчих, тэгээд явъя. Ярих юм их байна... сонин ихтэй. (тэд тооцоогоо хийгээд зоогийн газраас гарна) 

	Хөшиг хаагдана.

	 


Нэгдүгээр бүлгийн дөрөвдүгээр үзэгдэл

	 

	Сүхээ, Батаа нар буудлынхаа өрөөнд ярилцан сууна.

	Батаа: Чи яагаад зоогийн газраас намайг чирэх шахам аваад гарав аа. Юу болов?

	Сүхээ: Сонин юм их болсоон, итгэх аргагүй. Нөгөө Ли намайг золтой л ухаан алдуулчихсангүй. 

	Батаа: Яагаад?

	Сүхээ: Цаадах чинь надад 80 000 ам.доллар өгч явуулаад наймаа хийлгэе гэнэ. Би хариуд нь ийм их мөнгө авч явж чадахгүй, намайг уучлаарай гэсэн.

	Батаа: Өө чи яаж байгаа юм бэ? Ийм сайхан боломж олдож байхад (халаглана) 

	Сүхээ: Тэгэлгүй яах вэ, хүний тэр их мөнгийг алдчихвал яах уу? 

	Батаа: Юу гэж алдах вэ дээ. Харин ч арвижуулна шүү дээ.

	Сүхээ: Тийм ч амар биш дээ. Гэхдээ би бодоод хариу өгье гэсэн л дээ.

	Батаа: Тэрийг чинь бодоод байх хэрэг юу байна аа.

	Сүхээ: За за тэр яах вэ, тэртэй тэргүй хариуг нь маргааш өгөх юм чинь хоёулаа өглөө ярилцъя. Одоо унтаж амаръя. 

	(энэ шөнө Сүхээ элдвийн юм бодсоор нойр хулжжээ. Мөн хажуугийн орон дээр Батаа шөнөжин хөрвөөнө.) 

	Хөшиг хаагдана.

	 


Нэгдүгээр бүлгийн тавдугаар үзэгдэл

	 

	Хөшиг нээгдэнэ

	“Монгол охин” зоогийн газарт шинэхэн танилууд ширээ тойрон ярилцан сууцгаана. 

	Ли: За сайхан амарцгаасан уу?

	Сүхээ: Сайхан, чи сайхан амарсан уу?

	Ли: Сайхан... Бодож амжив уу?

	Батаа: (Сүхээг хариулж амжаагүй байтал урдуур нь орон) Бодсон, бодсон

	Ли: (Батаа руу их л гайхсан харцаар харна) Сүхээ чи тэгээд ямар шийдвэр гаргав даа.

	Сүхээ: Бид зөвшөөрөхөөр шийдсэн.

	Ли: Маш сайн байна, хэдүүлээ ажлынхаа ирээдүйн амжилтын төлөө өмнөх хундагаа барьцгаая. 

	(бүгд зөвшөөрч бидний ажлын амжилтын төлөө гээд хундагаа өргөцгөөнө) 

	Ли: Одоо хэдүүлээ ажлаа ярих уу?

	Сүхээ: За тэгье

	Ли: Та нар бараагаа нэг сарын дотор л амжиж авчирвал тун сайн байна шүү. Яагаад гэвэл би зөвхөн сарын хоол, буудлын мөнгөтэй үлдэж байгаа. Мөн Шанхайд хамтрагч нар хүлээж байгааг бүү мартаарай.

	Сүхээ: Тэр болох байлгүй дээ. Тэгэхдээ чиний ийм хэмжээний мөнгийг авч явна гэхээс нэг л зүрх алдаад байна даа.

	Ли: Зориг бүхнийг ялна гэж мэдэх үү? Өнөөдөр би та хоёрт үзүүлэхээр өөрийн гэр бүл, төрөл төрөгсдийнхөө зургийг авч ирсэн юм, та хоёр үзнэ үү. (хэд хэдэн зураг үзүүлнэ) Мөн энд миний Шанхайн оршин суугчийн үнэмлэх, бас надтай холбоотой хэд хэдэн бичиг баримтууд байна. Гэвч харамсалтай нь Хятад хэл дээр тул та хоёр хүсвэл Хятад хэлтэй хүнээр орчуулуулж бас болно.

	Сүхээ: Зүгээр ээ бид итгэж байгаа. Ганцхан ийм их хэмжээний мөнгө авч явах болсондоо санаа зовж хэлсэн юм.

	Ли: Тэгвэл сайн байна. Энэ үүргэвчинд 250 000 ам.доллар байгаа. Энэ миний бүх хөрөнгө шүү. (инээмсэглэн өгнө) заавал тоолж аваарай.

	Сүхээ: Ли, чи юү яриад байна аа? Би чамтай 80 000 ам. доллар дээр арай гэж зориг гарган тохирч байхад! Чи бүр түүнээс 3 дахин илүү мөнгө өгч явуулна гэнэ шүү! (их гайхсан харна )

	Ли: Уучлаарай, би чамайг туршаад эхлээд бага хэмжээний мөнгө хэлсэн юм!

	Сүхээ: Энэ арай дэндэнэ ээ! Хэтэрхий их мөнгө байна! Би айж байна!

	Ли: Чи намайг ойлго л доо. Найз нь анхнаасаа 250 000-ыг өгч явуулна гэж байсан юм. Чамайг ахиад нэг туршиж шалгах гэснээс л боллоо! (гуйсан харцаар харна )

	Батаа: Зүгээр ээ, зүгээр! 80, 250 000 ямар ялгаа байна аа? Нэгэнт л зөвшөөрсөн юм чинь! Бид чадна шүү дээ! Зөвшөөр өө, зөвшөөр!

	Сүхээ: За тэгвэл яах вэ. Би зүгээр л дундаас нь нэг боодлыг л тоолъё. (нэг боодол мөнгө сугалж авч тоолно) үнэхээр гар зүсмээр зуутууд байна даа. (инээмсэглэнэ) 

	Ли: Гэхдээ хамгийн чухал нь шударгаар наймаагаа хийх ёстой шүү. Хэнийг ч хуурч хулхидаж болохгүй өгсөн авсандаа өлзийтэй байхаар наймаагаа хийнэ шүү.

	Батаа: Мэдээж...

	Сүхээ: Би үргэлж шударга байхыг хичээдэг л дээ.

	Ли: Та хоёртоо амжилт хүсье!

	Сүхээ: Бид хоёр ингээд явъя, удахгүй уулзах ерөөл дэвшүүлье. 

	(явцгаана)

	Хөшиг хаагдана

	 


Нэгдүгээр бүлгийн зургаадугаар үзэгдэл

	 

	Эрээн хотоос УБ орохоор явах галт тэрэгний нэгэн тасалгаанд болох үйл явдал гарна. 

	Хөшиг нээгдэнэ. 

	Эрээн хотоос УБ орохоор яваа суудлын галт тэрэгний нэгэн тасалгаа дотор Сүхээ, Батаа нарын хамт 2 эмэгтэй байх бөгөөд, тэд хоорондоо ярилцан ачаа бараагаа цэгцлэн янзлахдаа тасалгааныхаа зай завсар, өнцөг булан бүхнийг ашиглаж байгаа харагдана. Ариа ахимагдуу харагдах бидний танил Должин хүүхний сэтгэл нь л их хөдөлсөн байртай үзэгдэнэ. Тэрээр өөртөө их л зохисон буурал сортой, арагшаа самнасан, залуу засалттай хар үсээ байн байн оролдон инээмсэглэн суух боловч, нүднийх нь харцанд нэг л гуниг тодорно. 

	Должин: Та гурвынхаа хүчээр ачаа бараагаа тун сайхан багтаан шингээж орхилоо. Одоо хэдүүлээ нэг сууж аваад сайхан танилцацгаая, өдий болтол танилцах ч зав гарсангүй. 
За би өөрөөсөө эхэлье. Намайг Должин, аа надтай хамт яваа энэ бүсгүйг бол Чимгээ гэдэг. 

	Сүхээ: Танилцахад таатай байна. Намайг Сүхээ, харин миний найзыг Батаа гэдэг. 

	Должин: Бид хоёр ямар хүмүүстэй таарах бол гэж эхнээсээ их санаа зовж байв, гол нь ачаа багатай байгаасай гэж ярьж суутал ашгүй та хоёр нэг нэг үүргэвч үүрээд ороод ирэхээр чинь хэчнээн их баярласан гэж санана аа. 

	Сүхээ: тэгвэл ч бид бүгдээрээ их л азтай яваа юм байна даа. (Батаа руу харан нүдээ ирмэнэ) 

	Сүхээ: Батаа, найз нь дээд орон дээр нь гаръя. 

	Батаа: тэг тэг 

	(Чимгээ нөгөө талын дээд орыг засан янзалж байхад, Должин доод орон дээр нь цонхоор харан сууж харагдана. Энэ боломжийг Сүхээ ашиглан үүргэвчнээсээ хурдхан шиг нуусхийгээд үйлчлэгчийн олгосон гудастай яг ижилхэн оёсон гудас гарган орон дээрээ дэвсэж амжина. Түүнийг ганцхан Батаа л анзаарна. Хэнд ч мэдэгдэлгүйгээр мөнгөтэй гудасаа гаргаж тавьсандаа баярлана) 

	Сүхээ: Одоо бүгдээрээ сайхан цайлцгаая (инээмсэглэнэ) 

	Сүхээ: Должин эгч ээ, танай Чимгээ чинь ийм ичимхий хүн юм үү, аль эсвэл угийн дуу муутай юм үү? Түрүүнээс хойш ганц ч үг дуугарсангүй. Уул нь Батаадаа эхнэр болгоод өгчихмөөр аятайхан бүсгүй байна шүү (инээмсэглэнэ).

	Должин: Уг нь гайгүй л байдаг юм сан. Энэ удаад яачхаад байгаа юм бүү мэд. Өөрөөс нь асуу л даа!

	Чимгээ: (гэнэт мэдээ орж байгаа хүн шиг) битгий хүн дээрэлхэх гээд байгаарай. Би ардаа эр нөхөртэй, ардын багш хүн шүү (жуумалзана). 

	Батаа: Амнаасаа ганц үг унгахаасаа ичдэг хэр нь өөрийгөө бас ардын багш гэнэ үү, мөн залав аа (инээнэ). 

	Должин: Тэр ч харин үнэн юм байх аа, манай Чимгээ чинь 1-р арван жилийн сургуулийн монгол хэлний багш хүн, нөхөр нь мөн тэр сургуульд багшилдаг юм. Тэгээд ч зогсохгүй Чимгээ бол Ардчилсан Намын удирдах зөвлөлийн гишүүн шүү. 

	Сүхээ: Арай үгүй байлгүй дээ (гайхан толгойгоо сэгсэрнэ) 

	Чимгээ: Тэгж ярих юм бол миний нөхөр бид хоёр чинь 10 жилээсээ хамт яваа, хэзээ ч салахгүй гэсэн тангараг тавьсан анхны хайрууд шүү. 

	Должин: Яриаг чинь сонсоод байх нь Батаа лав л ганц бие бололтой, харин чи Сүхээ гэр бүлтэй юу? 

	Сүхээ: Байгаа, байгаа. Миний гэргийг Саруул гэдэг тэр маань шүдний эмч. Би эхнэр, хүүгийнхээ хамт амьдардаг. 
Харин та бас багш уу? 

	Должин: Үгүй, үгүй. Эгч нь Орост төгссөн геологийн инженер хүн. Хоёр охинтойгоо амьдардаг (санаа алдана) 

	Батаа: Би бол ганц бие гозон толгой царайлсан Их Сургуулийн тооны багш хүн. 

	Должин: Чиний толгой гэж тооны машин байх даа (инээнэ) 

	Сүхээ: Наадах чинь хар багаасаа онц сурдаг байсан юм аа. 

	Батаа: Харин манай Сүхээ ч хуулахыг ч нэг үзүүлдэг байлаа даа. Хоёр, гурван ширээний цаанаас ч нэвт хуулна шүү дээ (инээнэ). Гэхдээ мань хүн ч шонхрын зүрхтэй юм шиг зоригтой доо, намайг ч олон удаа өмөөрч, олон ч хүүхэдтэй зодолдсон доо (Сүхээ рүү харахад түүний харцнаас эмээдэг шинж илэрнэ). 

	Сүхээ: Би гараад үйлчлэгчид энэ илүү тараачихсан гудсыг нь буцааж өгчхөөд ирье, аягүй бол ондоо тасалгаанд дутаж магадгүй (эвхээстэй нэг гудасыг аваад гарна. Их удалгүй орж ирээд Батаа руу нүдээ ирмэнэ) 

	Должин: За та хэддээ ганц шил аяны амтат ундаа задална аа (шилтэй архи гаргаж онгойлгоод бүгдэд нь аягалж өгнө. Сүхээгээс бусад цугаараа урдах архиа ууна. Сүхээ л ганцаараа уруулдаа хүргээд ёслоод тавьж харагдана)

	 

	Батаа: Хэзээ чи... (үгээ хэлж дусаагүй байтал Сүхээ түүний хөлийг нударч орхино, Батаа учрыг шууд ойлгоод) 
Та 2 найзыг минь уучлаарай энэ маань элэгний эмчилгээ хийлгэж байгаа юм. (Сүхээ хэдийгээр уух хүсэлтэй байсан ч мөнгөндөө санаа зовоод амсахгүй байхаар шийдсэн харагдана) 

	Должин: Бид ойлгож байна аа, санаа зовох хэрэггүй, алив Батаа ахиад нэг аягалаач. 

	Батаа: за (аягалж өгнө). Алив нэг, нэг барьцгаая (толгой дохино). (Удалгүй тэдний архи дуусна) 

	Батаа: Миний хувь шүү (шинээр архи гарган задлах үед Хятадын гаалийнхан орж ирээд үзлэг хийгээд гарна. Тун удалгүй Монголын гаалийнхан орж ирэх боловч Сүхээг хараад сүйд болон хөөрөлдөн цай, цүү болж байгаад явцгаана.) 

	Должин: Хоёр дүүгийнхээ буянаар гааль ч ногоон гэрлээр гарлаа шүү. Алив Батаа ахиад аягалаарай (шамдуулна. Батаа хурдхан аягалж өгнө) 

	Батаа: Должин эгч ээ, бид 2 гараад тамхилчхаад ирье (Сүхээг дагуулан гарна. Тасалгаанаас гарангуутаа Батаа Сүхээг тэвэрч авна) бид баяжсаан (баяртайгаар хэлнэ). 

	Сүхээ: Юу гэнэ ээ? 

	Батаа: Бид Монголдоо ороод ирчихсэн юм чинь Лигийн мөнгө биднийх боллоо гэсэн үг, бид баяжлаа. 

	Сүхээ: Чи юу гээд байн аа? (зандрангуй асууна) 

	Батaa: Чи одоо юун сүртэй юм бэ?! Хүн зүгээр л тоглож байхад чинь (инээмсэглэмээр аядна) 

	Сүхээ: Тийм байлгүй дээ, чихэндээ би бараг л итгэсэнгүй шүү. Хурдал хурдал алив оръё (ууртай хэлнэ) 

	Батаа: (тасалгаанд буцаж ороод юу ч болоогүй юм шиг байдал үзүүлнэ) За хэдүүлээ үргэлжлүүлэн наргицгаая (урдах архиа хөнтөрч орхино. Гарч тамхилж ирснээс хойш Сүхээгийн сэтгэл нэг зовуурьтай харагдана. Чимгээ нэлээн халсан шинжтэй, минчийн улаан сууна) одоо бүгдээрээ дуулна аа 

	
Шөнө орсон шиврээ бороо
Сэржигнэн шивнэв, цэцгий чихнээ
 Сэрүүн тунгалаг дусаалыг нь шимсэн
Цэцгүүд баясан цоморлогоо дэлгэнэ. (дуулж өгнө)

	 

	(Сүхээд энэ дуу урьд нь огт сонсож байгаагүй юм шиг санагдана).

	Сүхээ: Сайхан дуу байна шүү, ямар өвөрмөц шүлэгтэй юм бэ? Хэний зохиол вэ? 

	Чимгээ: Их зохиолч Донровын Намдаг гуайнх. 

	Сүхээ: Би Намдаг гуайн хэд хэдэн жүжгийг нь үзэж, уншсанаас дууг нь бол ер мэдэхгүй юм байна. Чамд ямар зохиол нь илүү таалагддаг вэ? 

	Чимгээ: Би бараг л бүгдэд нь дуртай, гэхдээ “Хөгшин чоно ульсан нь” тууж нь надад илүү сайхан санагддаг шүү. Би Д. Намдаг гуайн нэг хэлэх дуртай үгийг их л нандигнан хайрлаж амьдралынхаа гол чиг болгохыг боддог доо. 

	Должин: Энэ дуунд нөхөр маань их дуртай байж билээ (эхэр татан уйлна). Бат аа! Эгчдээ нэг аягалчих даа, эгч нь их зовж яваа хүн шүү (ахиад уйлж гарна) 

	Сүхээ: Должин эгч ээ! Юү болов оо, яагаад уйлаад унав аа? 

	Должин: Эгч нь жилийн өмнөхөн хоёр хүүхдийнхээ аав, сайн ханиа алдчихсан юм (уйлна). 

	Батаа: Уучлаарай та намайг. Таны нөхөр яагаад нас барчихсан юм бэ? 

	Должин: Архи ууж яваад л... Тэр маань уул нь архи огт амсдаггүй, ажилдаа тун сайн инженер байлаа. Ганц гэм нь... хар багаасаа айлын ганц хүү гэж аав, ээждээ эрхэлсээр байгаад ерөөсөө амьдралын хатуу хүтүүг мэдэхгүй дэндүү эрх өсчихсөн байлаа л даа. Тэгээд надтай суугаад мөн дээрдсэн юмгүй. Би гэр орныхоо ажлыг нь урдуур, хойгуур нь орж хийсээр байгаад бүр эвдэж орхихгүй юу. Тэгээд л амьдралд нь анх удаа зовлон тохиолдоход сэтгэлээр унаад манай хүн архи ууж эхлээд түүнээс хойш ерөөсөө 6 сарын дотор л Өвгөнтийн хөндийд очтолоо тасралтгүй уусаар тэндээ бурхан болсон доо (уйлна). 

	Сүхээ: Юунаас болоод уугаад эхэлсэн юм бэ?

	Должин: Гайтай 90 оны 20 дугаар тогтоолоос болоод. 

	Сүхээ: Би бодохдоо тэр 20 дугаар тогтоолыг чинь их сайн зүйл гэж ойлгодог шүү. 

	Должин: Улсын мөнгийг яаж идэж болдгийг улс төрчдөд заасан анхны хичээл байсан юм тэр чинь (ууртай хэлнэ).

	Батаа: Яаж тэр вэ?

	Должин: Чи хүмүүсийн насан туршидaa хадгалсан мөнгийг цаас болгож орхиод, зөрүүлээд өөрсдөө мөнгөжихийг шударга гэх үү! Яахлаараа улсын нууц тогтоол байсан юм бол хэсэг бүлэг хүмүүс урьдчилж мэдчихээд мөнгөндөө үнээ барих үнэт эдлэл худалдаж аваад хадгалж амжиж байгаа юм бэ!
Хэрвээ улсын төлөө хадгаламжтай хүмүүсийг хохироож болно гэж үзсэн юм бол яагаад бүх хадгаламжтай хүмүүсийг хохироохгүй зөвхөн их мөнгөтэй хэсгийг хохироож байгаа юм бэ!
Яагаад зөвхөн 10 000 төгрөгийн хадгаламжийг 1 дахин өсгөх болсны учир нь гэвэл тэд өөрсдөө энд тэндээс мөнгө олж аваад, түүнийгээ бүх танил тал, хамаатан садныхаа нэр дээр банканд арав арван мянган төгрөгөөр байршуулж байгаад өсгөж авахын тулд шүү дээ. Тэгээд бас болоогүй юмны үнэ бараг 10 дахин өсчихсөн хойно нөгөө цаас болгосон мөнгөө 1 дахин өсгөж өгсөн нэр зүүсэн ажил хийгээд байгаа юм даа (толгойгоо сэгсэрнэ) 

	Сүхээ: Тэр ч нээрээ зэрлэг луйвар байна шүү. Нээрээ, одоо бодоход тэр үед миний нэг найзын аав хамаг мөнгөндөө баахан бурхан худалдаж аваад байсан шүү. Тэрний аав нь лав л нэг даргын алба хашдаг байсан санагдана.

	Должин: Засаг төрийнхний хамсаатнуудын 20 дугаар тогтоолоос өмнө авсан их хэмжээний зээлүүдийг ямар “но”-той гэж бодож байна? Яагаад гэвэл тэд хуучин ханшаар нь буцааж төлнө гэдгээ мэдэж авцгаасан юм.

	Батаа: Тэгээд тэр 20 дугаар тогтоол танай нөхрийн архи уусантай ямар хамаатай юм бэ?

	Должин: Их хамаатай. Манай хадам аав 20 тогтоолоос өмнө бие нь чилээрхээд эмнэлэгт хэвтээд гарсан байв. Хадам маань Их Сургуулийн багш, профессор хүн байсан юм. Түүний төрд алба хаадаг зарим шавь нь 20-р тогтоол гарах талаар сануулаад байсан ч итгэж чадахгүй явж л дээ. Тухайн үед хадмууд маань хадгаламждаа 100 000 төгрөгтэй байсан юм билээ. 
Тэгээд удалгүй 20-р тогтоол гарсныг дуулаад хадам аав маань цус харваад түүнээс хойш бие нь сайжирч өгөхгүй байсаар өөд болчихсон юм зайлуул. Энэ явдлаас хойш жилийн дараа мөн хадам ээж минь өнхрөөд өгсөн дөө. Хөөрхий минь ханиа алдсанаас хойш сэтгэлээр их ч унасан даа. Үүнээс хойш миний хань гашуудсан сэтгэлээ засаж байгаа нь энэ гээд архи уусаар архинд орсон доо (уйлна) 

	Сүхээ: Ямар харамсалтай юм бол оо вэ?!

	Должин: Тийм шүү. Энэ 20-р тогтоолын гайгаар хэчнээн хүн өвдөж, үхэж үрэгдсэн бол гэхээс би одоо болтол харамсдаг шүү (уйлна) 

	Чимгээ: Хүн ч архинд нэг орчихвол их л хэцүү юм шиг байна даа (санаа алдана) 

	Должин: Хэцүүгээр барах уу! Архичин хүний гэр агуй шиг хүйтэн оргиод, ард нь хоцорч буй хүмүүс хог дээр хаягдсан юм шиг л санагддаг даа. 

	Үүнийг сонсоод Сүхээ, “Должин эгч нөгөө Лигийн хэлдэг шударга эмэгтэй мөн юм шиг байна даа. Энэ байдлаараа бол ч удахгүй байж мэдэх л хүн шиг байна, хоёр хүүхэд нь яана даа” гэсэн шиг харамсан сууна. 

	Хөшиг хаагдана

	Нэгдүгээр бүлэг төгсөв

	 


Хоёрдугаар бүлгийн нэгдүгээр үзэгдэл

	 

	Сүхээгийн зочны өрөөнд болох үйл явдал

	Сүхээ эхнэр Саруулын хамт зурагт үзэн сууна

	Саруул: Миний хөгшин явдалдаа их ядраа биз, хэвтэж амрахгүй юү!

	Сүхээ: Зүгээр ээ. Харин ч сонин ихтэй явлаа, ёстой ядарсангүй шүү!

	Саруул: Тийм их сонин юү байдаг билээ?

	Сүхээ: Батаа бид хоёр наймааны шинэ түнштэй болоод!

	Саруул: Өө тийм үү?!

	Сүхээ: Түншийн маань нэр Ли. Даруухан шударга залуу шиг байна лээ. 

	Саруул: Заавал чамайг сонгодог нь ямар учиртай юм бол? Гайгүй л хүн байдаг байгаа даа?

	Сүхээ: Намайг их л судалсан юм шиг байна лээ. Батаа бид хоёр жаал зөвлөлдөж байгаад зөвшөөрсөн л дөө. 

	Саруул: Танай Батаа ч дээ! Их л худлаа инээсэн хүн дээ! Тэгэхдээ мэдэхгүй юм даа.

	Сүхээ: За, шинээр том наймаа хийх гэж байхад балай юм яриад! Батаа чамайг яачихаа вэ?

	Саруул: За тэр яах вэ. Тэр хятад залуу чинь юун дээр түншилье гэж байгаа юм бэ дээ?

	Сүхээ: Аан тэр их сонин. Монголоос чанар сайтай арьс шир аваад ирвэл Шанхай нь оруулж наймаална гэсэн. Тэгээд бид хоёрт 250 000 доллар өгөөд явуулсан гээд бод доо.

	Саруул: Юү гэнэ ээ?! Тэгээд огт танихгүй хүмүүст бүхэл бүтэн нэг аймгийн жилийн төсөв шиг мөнгө өгөөд явуулчхаж байгаа юм уу? Чи минь ер нь юү л хийгээд байна даа?

	Сүхээ: Чи чинь ямар сонин юм бэ! Хүн итгээд хамтраад ажиллая гээд байхад чинь!

	Саруул: Би санаа зовсондоо л... Гэхдээ миний хөгшин мөнгө нь ямар учиртай болохыг сайн судалсан нь дээр байх аа. Тэгээд ч Ли чинь хятад хүн шүү дээ.

	Сүхээ: Юү гэсэн үг вэ? Тэгээд чинийхээр бол хятад хүн болгон заавал муу хүн, муухай санаатай байх болж байна уу? Уулын мод урттай богинотой байдгийн адил улс амьтан сайнтай муутай тул нөхрөө л сайн сонгоорой гэж аавын хэлдгийг санахгүй байна уу? Чи нээрээ, арай ч дээ! (толгойгоо сэгсэрнэ)

	Саруул: Нээрээ дээ! Тэр олон хүн дотор сайхан сэтгэлтэй хүмүүс байлгүй яах вэ. Намайгаа уучлаарай!

	Сүхээ: Зүгээр ээ! Би чамайгаа мэднэ шүү дээ. Чиний амнаас юм л бол хүн муулж байдаг хүмүүсийн үг гарсанд гайхаад (инээмсэглэнэ)

	Саруул: Гэхдээ л болгоомжтой байхад илүүдэхгүй шүү! За юү?

	Сүхээ: Мэдээж! Нээрээ сониноос надад Лигийн эхнэрийн утас байгаа. Чи түүнтэй яриад танилцаадхаач, нэг тагнах маягтай (инээмсэглэнэ).

	Саруул: Би яаж ярих юм бээ? Ямар хятад хэл мэдэх юм биш! Ингэхэд чи тэр шинэ түнштэйгээ яаж хэл авалцаж байсан хүн бэ? Арай орчуулагч оролцуулж байсан юм биш биз дээ? (бодлогоширно).

	Сүхээ: Үгүй ээ! Ли оюутан байхдаа монгол хэл сурсан юм байна лээ. Харин эхнэр нь оросоор ус цас гэсэн. Орос хэлний багш гэнэ лээ.

	Саруул: Өө тэгвэл яамай даа!

	Гэрийн утас дуудна

	Сүхээ утсаа аваад ярина

	Сүхээ: - Аан чи юү?

	
	- Сонин юү байна даа?



	- Өнөө орой юү?

	- 6.45-аасаа?

	- За тэгье! (утсаа тавина)

	Саруул: Хэн бэ?

	Сүхээ: Батаа л байна. Өнөө орой уулзъя гэнэ ээ.

	Саруул: Өө, тэг ээ юү.

	Хөшиг хаагдана

	 


Хоёрдугаар бүлгийн хоёрдугаар үзэгдэл

	 

	Зочид буудлын нэгэн өрөөнд болох үйл явдал. 

	Хөшиг нээгдэнэ

	Улаанбаатар зочид буудлын өрөөнд Сүхээ, Батаа хоёр нэгэн залуухан хүүхний хамт ярилцан сууна. 

	 

	Батаа: Танилц миний багын найз Сүхээ, аа харин энэ эмэгтэй бол миний хуурай дүү Цолмон. 

	Сүхээ: Чи тэгээд хэзээнээс ийм хөөрхөн дүүтэй болчих оо вэ? (инээнэ) 

	Батаа: За хэдүүлээ өнөө оройг нэг сайхан хамтдаа өнгөрүүлье! Алив юу захицгаах уу?

	Сүхээ: Бага зэргийн хатуу юм байхад болно оо.

	Цолмон: харин надад улаан вино захичихгүй юу

	Батаа: үүнийг наймаа амжилттай болсны төлөө тогтооё (хундагаа өргөнө) 

	Сүхээ: аа үүнийг сайхан танилцацгаасны төлөө! (хундагатай архиа ууна) 

	Тэд нэлээн халах шинжтэй болж байх үед 

	Батаа: Сүхээ найз нь нэг чухал ажилтай тул явалгүй болохгүй нь, тэгэхдээ хурдан буцаж ирнэ, намайг иртэл Цолмонг битгий уйдаагаарай (инээгээд гарч явна) 

	Сүхээд энэ уулзалт эхнээсээ аваад нэг л сонин санагдана. Ялангуяа Батаагийн түүнд тоглоом болгож галт тэргэнд хэлсэн үг сэтгэлээс нь нэг л гарч өгөхгүй зовооно. Тэр үед түүнд Цолмонг согтоож байгаад үнэн үгийг хэлүүлж авъя гэдэг нэгэн мэргэн санаа төрнө. 

	Сүхээ: Чи үнэхээрийн хөөрхөн төрсөн, сайхан хүүхэн юм аа, за хоёулаа үүнийг чиний гуа сайхны төлөө уучихъя (хундагатай архиар шахан уулгана). 

	(Удалгүй Цолмон согтоод дуулж гарна, Сүхээ түүнийг даган түрэн дуулахын хамт хоосон хундагыг нь байн байн дүүргэнэ) 

	Гэтэл Цолмон (Сүхээд наалдан уйлж ирээд) 

	Цолмон: Хоёулаа унтаж амрах уу?

	Сүхээ: Цолмоон, хоёулаа зүгээр л сайхан уяа! Унтах, хэвтэх талаар бол ярих юм байхгүй шүү! Би чинь эхнэр хүүхэдтэй хүн (инээнэ) 

	Цолмон (эхэр татуулан уйлж гарна, тэрээр их л согтсон харагдана) 

	Цолмон: Сүхээ, тэгээд би яах юм бэ? (уйлна) Хэрвээ чи надтай унтахгүй юм бол би яаж сургуулийнхаа төлбөрийг төлөх юм бэ. 

	Сүхээ: (ихэд гайхан) Чи чинь юун төлбөр яриад байна аа? 

	Цолмон: Хэрвээ намайг чамтай унтчихвал Батаа багш надад 500 доллар өгнө гэсэн юм аа. Би түүгээр нь төлбөрөө төлье гэж бодож байсан юм (уйлж гарна) 

	Сүхээ дотроо, аан ийм учиртай вий, Батаа гуай энэ хүүхнийг ашиглан Лигийн мөнгөнд хүрэх санаатай байж дээ гэж бодно. 

	Сүхээ: Чи битгий санаа зов учир нь олдох л байлгүй дээ! Май үүнийг уучих (нэмж шахан уулгана) 

	Нам согтоод унасан Цолмонг, Сүхээ орон дээр унтуулаад өөрөө түшлэгтэй сандал дээр суугаагаараа унтана. Нэг мэдэхэд өглөө болсон байна. Толгой нь хагарах шахаад сэрсэн Цолмон эргэн тойрноо ажиж хартал Сүхээ тамхи татан инээмсэглэн цонхны дэргэд зогсож харагдана. 

	Цолмон: (үсээ бага зэрэг гараараа янзлаад нүүрээ нуусхийн) Сүхээ, хоёулаа унтчихсан юм уу?

	Сүхээ: Үгүй ээ, тийм юм болоогүй, тэгэхдээ чи бүү санаа зов. 

	Цолмон: Зоволгүй яах юм бэ?! Тэгээд урьд шөнө юу болсон юм?

	Сүхээ: Чи надад өчигдөр бүх үнэнээ сэтгэлээсээ ярьсан, түүндээ бүү санаа зов. Хоёулаа эндээс аятайхан шиг мултарч гарна.

	Цолмон: Яасан балай юм бэ, одоо яадаг бил ээ? (бодлогоширно) 

	Сүхээ: Зүгээр ээ, найз нь байдлыг чинь ойлгож байгаа, чи энэ 500 долларыг ав (өгнө). Гэхдээ чи надад нэг зүйл дээр тус болооч. 

	Цолмон: Яаж?

	Сүхээ: Чи Батаад надтай унтчихсан гээд хэлчих тэгэх үү?

	Цолмон: Тэгье, тэгье.

	Сүхээ: Чи үүнийг бас авчих тэгэх үү (500 доллар өгнө). Би сэтгэлээсээ өгч байгаа юм шүү! Чамд л гэж хэлэхэд, найз минь, чи ийм замаар явах хэрэг үгүй байх. 

	Цолмон: Би ойлгосон, танд их баярлалаа! Баяртай (гарч явна) 

	Цолмонг явангуут Сүхээ буудлын утсыг шүүрэн авч Батаа руу залгана.

	Сүхээ: би байна аа, чи хурдан буудалд хүрээд ирээч (утсаа тавина). 

	Нэг их удалгүй Батаа орж ирнэ. 

	Сүхээ: Чи хааччихав аа, хөгшин чинь баларсаан, нөгөө Цолмонтой чинь энд хоночихсон. Одоо Саруулд юу гэж хэлнэ ээ. 

	Батаа: Чи манайд хоносон гээд хэлчих, Саруул итгэнэ ээ (буруу харан их л баярласан байртай жуумалзана) 

	Сүхээ: За за тэр яах вэ, чамтай ярих өөр нэг чухал зүйл байна. 

	Батаа: Юуны тухай юм бол доо?

	Сүхээ: Галт тэргэнд тамхи татаж байхдаа чиний надад хэлсэн үг ерөөсөө санаанаас гарахгүй юм. 

	Батаа: Тоглож байсан юм гэж би чамд хэлсэн шүү дээ! (царай нь барайна) 

	Сүхээ: зарим үед тоглоом нь шоглоом болно гэдгийг мэдэхгүй гэж үү! За тэр ч яах вэ, май үүнийг ав (доллар өгнө) энэ чиний наймаанд оруулсан 2 000 доллар, аа харин энэ бол ашиг чинь (ахиад 2 000 доллар нэмж өгнө) мөн энэ бол замд сайн хань болж явсных (1 000 доллар өгнө). Би бас Должин эгч, Чимгээ хоёрын барааг нь зараад мөнгийг нь өгчихсөн шүү. 

	Батаа: За их баярлалаа! Гэхдээ...

	Сүхээ: “Гэхдээ” гэх зүйл байхгүй. Найз аа, чи ойлго. За тэгээд үүнээс хойш хоёулаа бууз, хуушуур шиг сайхан танилууд явцгаая (гар бариад салж явна) 

	Хөшиг хаагдана

	 


Хоёр дугаар бүлгийн гуравдугаар үзэгдэл

	 

	Должингийн гал тогооны өрөөнд болох үйл явдал

	Ойрд гар хүрч засвар хийгээгүй байрын өнгө үзэмж муутай Должингийн гал тогооны өрөөнд Батаа, Чимгээ, Должин гурав наргин сууж харагдана.

	Тэд нэлээд халцгаасан байдалтай их л чанга чанга дуугаар ярилцана

	Должин: Танай Сүхээ найзаар сонин юү байна даа? 

	Батаа: Би ойрдоо тааралдсангүй ээ. Сайн яваа байх аа. Ер нь ажил үйлс нь бүтэмжтэй үедээ ингээд алга болчихдог юм аа.

	Чимгээ: Тийм ч биш дээ! Сүхээ ч найдвартай сайн залуу, сайхан ч эр. Даан ч... ( гуньхарсан харагдана )

	Должин: Тийм шүү! Сүүлд бид хоёртой уулзахдаа бидний барааг бараг л нугалж зараад мөнгийг нь авчирч өгсөн дөө. Одоо ч тийм залуу ховор доо!

	Батаа: Чимгээ! Чи арай Сүхээд дурлачихсан юм биш биз дээ?

	Должин: Наад Чимгээ чинь Сүхээд дурлаад баларч яваа хүн дээ!

	Батаа: ( энэ хоёрын ухаангүй дурлал, уух дон дээр нь тоглодог хэрэг гэж бодон дотроо баясан )

	Чимгээ! Чиний тухай Сүхээ юү ярьж явдаг гэж бодно оо?

	Чимгээ: Чи ер нь юү л гэх гээд байна даа?

	Батаа: Чамайг “тэр зэвхийсэн цагаан царайтай хүйтэн хүүхэн, хөнжилд хамт орвол ч хөлдөж үхэх байх шүү!” гээд л ярьж явдаг юм.

	Чимгээ: ( цочирдсон байртай ) Арай ч үгүй байлгүй дээ!

	Батаа: Дурлал заримдаа сохор гэдэг ч яах аргагүй үнэн юм даа. Би чамайг л гэж бодоод үнэнийг нь хэлж байна шүү!

	Чимгээ: Яасан зэвүүн амьтан бээ? Би түүнд ямар гэм хийсэн юм бэ?  (уйлна)

	Должин: Сүхээ ч тэгэхээр ч хүн биш дээ! 

	Батаа: Сүхээ надад ярихдаа та хоёрын барааг гурав дахин нугалж зарчхаад мөнгийг нь өгөхдөө “би нэг нугалсан гээд өгтөл нөгөө архичин Должин эгч бас дурамчхан авч байгаа юм даа, даварсан авгай чинь” гэж байсан шүү.

	Должин: Юү гэнэ ээ? Яасан хачин залуу вэ, тэр чинь! ( гомдсон харагдана)

	Чимгээ: Ёстой зэвүү хүрчихлээ!

	Должин: Хүнийг гаднаас нь хараад танин гэдэг ч ёстой худлаа юм байна!

	Батаа: Та хоёрыг тэгэх ч юү ч биш! Намайг яасан гэж бодно?

	Должин: Чамайг яасан юм бэ?

	Батаа: Эрээнд би нэг хятад түнштэй болоод түүнээсээ гуйж байгаад Сүхээгээ хамтрагчаа болгосон юм. Хятад түнш маань надад найдаад их хэмжээний мөнгө өгч бараа захитал тэр мөнгийг Сүхээ надаас бараг л дээрэмдээд шахуу авсан даа.

	Должин: Яаж байгаа нь тэр вэ?

	Батаа: Яах вэ дээ. Өөрөө ганцаараа нөгөө хятад залуутай наймаа хийнэ гээд, хэрэв намайг “олон юм яривал хохь чинь шүү” гэж занасан даа.

	Чимгээ: Ямар муухай хүн муутай амьтан бэ! Би хэнд дурлачихсан юм бэ?

	Батаа: Хэрэв та хоёр зөвшөөрвөл надад нэг төлөвлөгөө байна.

	Должин: Би яав ч хүн хуурч чадахгүй шүү!

	Батаа: Ямар хүний мөнгийг авах гэж байгаа биш өөрсдийнхөө мөнгийг л олж авах арга сэтгэж байна. Тэгээд ч та хүнээс ганц шил юм горьдож явах огт хэрэггүй болно. Би танд өдөр бүр шил архи авч өгч байна аа!

	Должин: Тэгвэл ч... ( бодолд автана )

	Чимгээ: Хурдан санаагаа хэл л дээ! Би түүнд дургүй хүрээд шар гозойгоод шатаж үхэх нь ( нүд нь гялалзаад их ууртай харагдана )

	Батаа: Сүхээ хүүхдэд их хайртай тул тэр чанарыг нь ашиглана даа.

	Должин: Тэгээд чи тэр хүний ганц сайн чанар дээр нь тоглох гэж үү?

	Чимгээ: Сайнаас нь саар нь дийлчихсэн муухай амьтныг яасан ч яадаг юм бэ! ( байж сууж харагдана )

	Батаа: Тэгвэл маргааш хоёр охиноо хүний нүдэнд өрөвдөлтэй харагдуулахаар хувцас хунар, үс гэзгийн янзлаад Сүхээ рүү залгаад “манайд хурдан хүрээд ирээч” гээрэй.

	Должин: Ямар эвгүй юм бэ?

	Чимгээ: Зүгээр зүгээр! Юү нь эвгүй байгаа юм бэ?

	Батаа: Тэгээд Сүхээг ирэхээр нь та хоёр уйлж жүжиглээрэй, харин Должин эгч та “бараагаа хулгайд алдаад балраад байна. Эгчийнхээ байрыг хямдхан, хурдан авчихгүй юү” гээд гуйна шүү.

	Должин: Тэгээд авъя гэвэл яах юм бэ?

	Батаа: Охидыг чинь өрөвдөөд авна гэхгүй ээ. Би мэдэж байна. За тохирлоо шүү! Маргаашаас уулзъя, баяртай! ( гараад явав )

	                                       хөшиг хаагдана

	 


Хоёрдугаар бүлгийн дөрөвдүгээр үзэгдэл

	 

	Эрээн хотод болох үйл явдал гарна. 

	Хөшиг нээгдэнэ

	Нэгэн сайхан нарлаг өдөр Эрээний вокзалын хажууд их л сандарсан байдалтай Сүхээ гарч ирээд үзэгчидтэйгээ мэндлээд хамаг болсон явдлаа тоочин ярина.

	Сүхээ: Би Монголоос бүх ачаа бараагаа жин, тан болгон ачиж ирсэндээ бөөн баяртай амьтан Ли-тэй уулзахаар “Шинэ Эрээн” буудал дээр хоёр хоногийн өмнө очлоо. Тэгээд дотогш орж Ли-г асуутал түүнийг маань сарын өмнө мөнгөө төлж чадахгүй болохоор нь буудлаас гаргачихсан гэхлээр нь сандраад явчихсан, түүнээс хойш найзыгаа бараг л 2 хоног нойргүй шахам хайж явна. Өнөөдрийг хүртэл ерөөсөө сураг алга. Асуусан хүн болгон мэдэхгүй, танихгүй, хараагүй л гэх юм. Харин зарим хүмүүсийн ярианд ойрдоо вокзал хавиар нэг сонин нөхөр үзэгдэх болсон гэх юм. Гомдлын мөр тэр хүнийг олж харахаар явна даа. (за баяртай гээд явна)

	Сүхээг вокзалын шат руу ойртон очтол шатан дээр сахал, үсэндээ дарагдсан үнэр танар гэж авах юмгүй, хар шилтэй хүн унтаж харагдана. 

	Сүхээ хажууд нь очоод түүнийг сэрээтэл тэрээр босож ирээд Сүхээг олж хараад орилон хэрхэрэн уйлан үгийн зөрөөгүй түүнийг тэврэн авна. 

	Сүхээ ихэд гайхаад түүний шилийг эвтэйхэн тайлж автал нөгөө хүн маань нүдээ тэс зохиулчихсан Ли байж таарна. Найзыгаа таньсан Сүхээ мөн түүнийг чангаар тэврээд өөрийн эрхгүй уйлна. 

	Ли: Би чамд итгэж байсан юм аа (эхэр татан уйлсаар байна)

	Сүхээ: (нулимсаа бариад) За найз минь тайвшир, бүх зүйл сайхан болно оо. 

	Ли: Тэгнэ, тэгнэ. Чамайг хүлээсээр миний мөнгө дуусаад би буудлаасаа хөөгдөөд гарсан даа. Түүнээс хойш өнөө хүртэл өдөртөө гадуур явчхаад, оройдоо энэ хавиараа эргэлдээд унтаж хоноод явж байна даа. 

	Сүхээ: Сүүлд Саруул эхнэртэй чинь ярихад “сураг ер алга” гээд л бид бүр санаа зовчихсон. Нүдээ яасан юм бэ?

	Ли: Яах вэ дээ, ядарсан хүнд ноёд олон гэгчээр өчигдөр нэг нөхрийн ачааны хажууд амраад сууж байтал “ачаа хулгайлах нь уу” гээд нүдийг минь тэс цохидог байна шүү. За за, тэр яах вэ тэгээд миний найз сайн явж ирэв үү, танайхан сайн уу, явсан ажил бүтэмжтэй биз дээ? (инээхийг хичээнэ)

	Сүхээ: Манай хэд бүгдээрээ сайн, чамд бэлэг явуулсан. Цагаан идээ, шууз, ноолууран цамц хөнжил гээд жижиг сажиг юм явуулсаан. Эхнэр маань чамд санаа зовоод, сүйд! Түүнээс гадна найз нь 10 ширхэг, чиргүүлтэй гуч машинаар дүүрэн арьс шир ачаад ирсэн, одоохондоо хилийн зурвас дээр байгаа. Өө нээрэн үлдсэн 10 000 ам. доллар нь энэ байна (өгнө) 

	Ли: Бас ийм сайхан мэдээ дуулна гэж байдаг аа? (ахиад л уйлна)

	Сүхээ: Ли, одоо уйлах аа боль оо! Би дагаад уйлчих гээд байна. Найз нь 30 000 ам. доллароор зардал хийсэн тэгэхдээ тэр мөнгөнөөс нэг машины үнэ гаргаж аваад шинэ Лада 07 аваад уначихсан шүү (гэмшингүй харна)

	Ли: Тэр яах вэ! чи ийм сайн ажил амжуулж ирсэн байж... (түүнийг ахин дэврэн авна) За одоо ингээд буудал олж ороод хувцас хунар, үс гэзгээ янзалж аваад наймаандаа орно доо. Тэгэхдээ хамгийн түрүүнд гэр лүүгээ ярихгүй бол манай хоёр ч их санаа зовон суугаа даа (нүдэнд нь нулимс гүйнэ)

	Сүхээ: За тэгвэл хоёулаа буудал олж орсны дараа найз нь ч гэсэн хил рүү явж бараагаа оруулж ирье. 

	Ли: Тэг чи минь, тэгж үз. Тэр хооронд чинь би ус цасанд ороод сахал үсээ авч хүн шиг болчхоод, Шанхай руу яриад бараа сайн явж ирсэн тул хүлээж аваарай гээд сайхан мэдээгээ хуваалцаад сууж байя!

	Сүхээ: За тэгвэл хоёулаа хурдхан шиг буудлаа олж оръё. 

	Ли: Гэхдээ “Шинэ Эрээн”-д буухгүй шүү! (инээмсэглэнэ)       

	хөшиг хаагдана.

	 


Хоёрдугаар бүлгийн тавдугаар үзэгдэл

	 

	Бээжин хотын нэгэн тансаг буудалд болох үйл явдал.

	Хөшиг нээгдэнэ

	Сүхээ, Ли хоёр Бээжин хотын нэгэн тансаг буудалд их л баяртай ярилцан сууцгаана.

	Ли: Бүх зүйл маш амжилттай бүтлээ (сэтгэл ханасан байдалтай “ха ха” инээнэ)

	Сүхээ: Хоёулаа сансандаа ч нэг хүрлээ шүү (инээнэ)

	Ли: За манай Шанхайн хэд ямар байна даа?

	Сүхээ: Ёстой ярих юм алга. Эрээнд бараагаа шалгаж авч байгаа нь, энд ирээд тооцоогоо хийж байгаа байдал нь даан ч бахархмаар юм аа.

	Ли: Тэд наймаагаа тооцоолох үедээ бол ширхэг мөнгийг шижир алтны дайтай үнэлэн шүү. Харин нэг тохирсон л бол яг хэлсэндээ улс даа!

	Сүхээ: Эрээний хэдтэй харьцуулах юм бол газар тэнгэр шиг ялгаатай юм аа.

	Ли: (Цүнх дүүрэн мөнгө гаргаж ирээд дотроос нь 250 000 ам. доллар авч) чиний хувь (Сүхээд өгнө)

	Сүхээ: Юу вэ... энэ чинь яасан их мөнгө вэ? (гайхан харна)

	Ли: Наад мөнгө чинь бол чинийх, би харин арай багадуулчхав уу гэж айж байлаа шүү! Гэхдээ чи чинь шинэ машинтай болсон гээ биз дээ (инээмсэглэнэ). Бидний наймаандаа оруулсан 250 000 ам. доллар гурав дахин өссөн гээд бод л доо. Түүнээс би оруулсан мөнгөө суутгаад авахлаар цаана нь 500 000 ам. доллар үлдэж байгаа биз дээ. Иймд бидний ярьж тохирсноор түүний хагас нь чамд өгсөн мөнгөтэй тохирч л байх ёстой доо, анд аа? (инээж ирээд чангаар тэвэрнэ)

	Сүхээ: Мөн сайхан аа, маш их баярлалаа! 

	Ли: Үүнээс хойш хоёулаа ямар ч үед яг ахан дүүс шиг явна шүү (хундагатай дарсаа ууна)

	Сүхээ: Тэгнэ ээ (дарсаа ууна)

	Ли: Маргааш чиний онгоц хэдээс нисэх билээ? 

	Сүхээ: Өглөө 6 цагаас. Харин чинийх хэдээс вэ? 

	Ли: Бараг ижил цагт юм байна, 8 цагаас. Хоёулаа ер нь унтаж амарсан дээр байх аа, цаг их орой болчихжээ. 

	Сүхээ: Чи унт даа. Найзынх нь нойр хүрэх шинж алга. Маргааш яаж хилээр мөнгөө авч гарна аа гэж бодохоос...

	Ли: Миний нойр ч мөн адил. Эхнэр хүү хоёр дээрээ очно гэж бодохоос.

	Сүхээ: Тэгвэл хоёулаа сайхан кофедоод нэг мөр үүр цайлгачих уу? Тэгээд ч бас сүүлд бодоход дурсгалтай!

	Ли: За тэгье! Сайхан санаа байна!

	хөшиг хаагдана

	Хоёрдугаар бүлэг төгсөв

	 


Гуравдугаар бүлгийн нэгдүгээр үзэгдэл

	 

	Сүхээгийн зочдын өрөөнд болж буй үйл явдал

	Сүхээ зочдын өрөөндөө ширээний ард тамхи татан бодолд дарагдсан байдалтай сууна. Саруул хоолоо аяглана зогсоно

	Саруул: Миний хөгшин хоолоо ид ээ

	Сүхээ: Юү? (гайхан харна)

	Саруул: Хоолоо ид ээ! Чи чинь яачих аа вэ? Явж ирснээсээ хойш нэг л их бодолд дарагдсан хүн яваад байх юм.

	Сүхээ: Зүгээрээ, яасан ч юмгүй. Дэмий юманд битгий санаа зов.

	Саруул: Зуугаад мянган долларын ашигтай наймаа хийж ирсэн мөртөө ийм сонин царайлаад байхаар чинь гайхаад (санаа алдана).

	Сүхээ: (хоолоо идэх зуураа) Хөгшинд нь нэг сайхан наймааны санаа төрөөд өө.

	Саруул: Тийм байх аа. Эртээдээс хойш нэг л нүд чинь гүйгээд, бодол санаа чинь ондоо газар яваад байх шиг байсан юм. Тэгээд миний хөгшинд ямар санаа төрөөв дээ?

	Сүхээ: Найз нь хойшоо Орос яваад мөнгөө өсгөчхөөд ирье.

	Саруул: Тэг л дээ! Гэхдээ ямар наймаа хийхээ сайн бодсон юм байгаа биз дээ? (тайвширсан янзтай инээмсэглэнэ).

	Сүхээ: Тэгвэл би ойрын үед Москва нисчхээд ирье. Ингэхэд миний хөгшний ажил төрөл хэр байна даа?

	Саруул: Би ч ойрдоо их л завгүй байгаа. Манай зарим эмч нар хувиараа эмнэлэг байгуулах мөрөөрөө байгуулахгүй хажуугаар нь бас сайн сувилагчдаасаа авч гараад байгаа болохоор одоохондоо хүн бүл хүрэлцэхгүй хэцүү л байна даа. Тэгэхдээ санаа зоволтгүй ээ! 

	Хөшиг хаагдана

	 


Гуравдугаар бүлгийн хоёрдугаар үзэгдэл

	 

	Москва хотод болох үйл явдал. 

	Москва хот дахь Монголын худалдааны төлөөлөгчийн газрын зоогийн газарт Сүхээ ширээний ард сууж харагдана.

	Түүний араас нэг хүн мөр нь дээр нь гараа тавина. Сүхээ эргээд хартал багын найз Батаа байна.

	Сүхээ: Өө, яасан сонин хүн бэ! (гар барина).

	Батаа: Харин чи бүр сураггүй алга болчихсон шүү! Найзыгаа буруу ойлгоод (гомдонгуй харна).

	Сүхээ: За тэр яах вэ! Өнгөрсөн явдал. 

	Батаа: Үгүй шүү! Тэр бол цэвэр чиний буруу.

	Сүхээ: Яагаад тэр билээ? (том харна).

	Батаа: Нэг муу биеэ үнэлдэг гудамжны хүүхний үгэнд итгээд л чи над руу дайрсан байна лээ шүү. Тэр биеэ үнэлэгч Цолмон чамайг яаж хуурснаа надад ярьсан.

	Сүхээ: Өө тийм үү! Тэгвэл найзыгаа уучлаарай! Би тэр үед хүний тийм их мөнгөтэй явсан болохоор бараг хүн болгоныг л хардаж явсан байх. За хоёулаа тааралдсаных нэг нэг зуу захья. 

	Батаа: Ингэхэд Ли та хоёрын наймаа юү болсон бэ?

	Сүхээ: Маш амжилттай болсон шүү. Энэ талаар орой тухтай ярья. Ли надад наймааны ашиг гээд 250 000 ам. доллар өгсөн шүү.

	Батаа: Юү?! 250 000 ам. доллар оо?! (нүд нь гялалзана).

	Сүхээ: За яасан бэ, өвчин чинь хөдөлчхөв үү? (инээнэ).

	Батаа: За боль доо! Дандаа хүн явуулдаг хэвээрээ байх шив дээ! (инээмсэглэмэр аядна).

	Сүхээ: Тэгээд найз нь буцаж ирэх замдаа 150 000 ам. доллароо Хятадын хилээр онгоцныхоо жолоочоор гаргуулах гэж байгаад гааль дээр нь хураалгаад, уртаашаа 100 000 ам. доллартой гэртээ ирсэн дээ.

	Батаа: Юү? Тэр их мөнгөө яагаад хураалгачхав аа?

	Сүхээ: Өө, тэрийг яривал мөдгүй. Орой тухтай ярьж өгнө өө.

	Батаа: Тэгье, тэгье. Гэхдээ л... (санаа алдана).

	Сүхээ: Тэгээд л найз нь шархаа нөхөх гээд Москвад иртэл чамтай тааралддаг юм байна шүү. (нүдээ ирмэнэ)

	Батаа: Чи ч тэгвэл яг зөв хүнтэйгээ цаанаасаа л таарч дээ. (жуумалзана)

	Сүхээ: Ингэхэд чи маань юү болгож явна даа?

	Батаа: Өө, найз нь яах вэ чамаас авсан мөнгөө хэд дахин өсгөөд Москва Улаанбаатарын хооронд наймаа хийгээд л нисээд байна даа.

	Сүхээ: Юун сайн юм бээ! Тэгвэл чамаас сайн зөвлөгөө авна аа. За, хоёулаа хурдан хоолоо идчихээд манай өрөөнд жаал буу халъя даа!

	Батаа: Тэгье, тэгье! Дараа нь би чамайг жинхэнэ мөнгө өсгөдөг газартай танилцуулна аа. Нээрээ ингэхэд би уржигдархан энд Чимгээ хүүхэнтэй тааралдсан шүү! Чамайг асуугаад сүйд байна лээ.

	Сүхээ: Ямар Чимгээ? ( гайхсан байртай харна )

	Батаа: Яагаа вэ, нөгөө Должин эгчийн Чимгээ.

	Сүхээ: Аан тийм! Тэгээд цаадах чинь сайн явна уу? Должин эгчийн талаар юм хэлэв үү? Сайн л байдаг байгаа даа!

	Батаа: Өөрөө бол дажгүй л байна лээ. Харин Должин эгч бараг л архинд орсон юм байх аа. Сүүлийн үед огт уулзалдаагүй гэсэн.

	Сүхээ: Хайран хүн! Одоо яана даа!

	Батаа: Одоо яая гэх вэ дээ, өөрийнх нь л сонгосон зам юм чинь. Тэр хоёрыг нэг удаа аварсан шүү гээд Чимгээ чиний тухай яриад л байна лээ.

	Сүхээ: Тэр яах вэ ээ! Нэг их сүйдтэй юм биш.

	Батаа: Юү болсон юм бэ?

	Сүхээ: Намайг нөгөө арьс ширээ цуглуулж байх үед нэг орой Должин эгч залгаад “Уулзмаар байна. Бололцоотой бол хүрээд ирэхгүй юү” гээд гэрийнхээ хаягийг өгөхөөр нь яваад очтол манай хоёр уйлаад сууж байлаа. “Эгч нь бүх бараагаа хулгайд алдчихаад балраад байна gа. Миний дүү эгчийнхээ байрыг хямдхан авчихгүй юү. Эгч нь Чимгээгийнхээ мөнгийг л өгчихмөөр байна” гээд уйлаад гуйгаад байхаар нь би тэднийг өрөвдөөд Лигийн мөнгөнөөс хэдэн төгрөг өгчихсөн юм.

	Батаа: Яаж яваад тэгдэг байна аа? Заяагүй юмнууд цаанаа нэг балагтай шүү!

	Сүхээ: Яах вэ дээ. Чимгээ ажилтай юм болохоороо Должин эгчид найдаад бараагаа заруулж байтал мань хүн архидаад, нам согтоод сэртэл бүх бараа нь алга болчихсон байсан юм гэсэн.

	Батаа: Тэгээд хэчнээн төгрөгийн бараагаа алдчихсаныг нь чи төлж өгсөн юм бэ дээ?

	Сүхээ: Алдсан барааны нь үнэ гээд 5 000 ам. доллар, дээр нь Должин эгчийг дахиад битгий архи уугаарай гэж гуйгаад хэдэн төгрөг өгсөн дөө. Харин Лид болохоор тэр мөнгөөр өөртөө машин аваад уначихсан гээд хэлчихсэн юм.

	Батаа: Хирвээ тэр бараагаа Должин эгч өөрөө хусчихсан бол яана аа? ( шүүрс алдана )

	Сүхээ: За арай ч дээ! Битгий тэнэгтээд бай! Явъя, явъя! ( босно )

	Хөшиг хаагдана

	 


Гуравдугаар бүлгийн гуравдугаар үзэгдэл

	 

	Сүхээгийн буудлын өрөөнд хоёр найз их л урвагар царайтай сууна

	Сүхээ: Ингэж хамаг мөнгөө ганцхан шөнийн дотор тавиад туучихаа мэдсэн бол тэр Шинэ Арбатын казинод чинь ордоггүй л байж. Тэгэхдээ яах вэ, өнөө орой орж шархаа нөхнө өө, хоёулаа. Чи мөнгөө авчхаарай! 

	Батаа: Найзыгаа уучлаарай! (эмээсэн шинжтэйгээр) Найзад нь улаан зоос ч байхгүй!

	Сүхээ: Чи юү гэнэ ээ?! Чи чинь мөнгөө зөндөө өсгөсөн гээд байсан биз дээ?! Тэгээд бас буудалд очоод өгнө гээд миний алдсан 90 000 долларын бараг талаар нь чи тоглоо биз дээ, новш оо?! (Батааг заамдана авна) 

	Үнхэлцэг нь хагартлаа айсан...

	Батаа: Уучлаарай, найзыгаа! Уучлаарай! Чамайг Литэй хамтраад тийм сайн наймаа хийсэн гэхлээр чинь атаархаад худлаа хэлчихсэн юм. Үнэндээ найз нь энд Төлөөлөгчдийн Газарт таньдаг хүн тааралдвал буцах зардал гуйх санаатай явсан юм. (уйлна)

	Найзынхаа уйлж байгааг хараад Сүхээ түүнийг өрөвдөнө

	Сүхээ: За, за битгий уйлаад бай! Хэдэн төгрөг алдаа л биз. Аз болоход найз нь буудалдаа 10 000 ам. доллар жоорлочихсон байсан юм. Найз нь өнөө оройдоо онгоцоор буцлаа. Харин чамд газраар явах билетийг чинь авч өгнө өө. Эртхэн үнэнээ хэлж байхгүй, тэнэг золиг чинь! (инээмсэглэх аядна)

	Батаа: Уучлаарай найзыгаа! Тэгээд би яаж гэртээ хоосон очих юм бэ? Энэ удаад найз нь...

	Сүхээ түүнийг үгийг таслан...

	Сүхээ: Тэр хамаагүй ээ! Найз нь аавд чинь шил архи, ээжид чинь чихрийн набор аваад өгнө.

	Батаа: Ямааны мах халуун дээрээ гэгчээр найз нь чамаас дахиад уучлалт гуймаар байна. Найз нь Должин эгч, Чимгээ та гурвын дунд хор хутгаж худлаа яриад, тэр хоёрт чамаас яаж мөнгө салгах аргыг зааж явлаа.

	Сүхээ: За тэр яах вэ, өнгөрсөн явдал. Алив одоо явъя! (дагуулан гарна)

	Гуравдугаар бүлэг төгсөв

	 

	Хөшиг хаагдана

	 


Дөрөвдүгээр бүлэг нэгдүгээр үзэгдэл

	 

	15 жилийн дараа болж байгаа үйл явдал.

	Хөшиг нээгдэнэ

	Сүхээ тохилог сайхан гал тогооныхоо өрөөндөө эхнэр Саруулынхаа хамт өглөөнийхөө цайгаа уухын хажуугаар ойр зуурын зүйлс хөөрөлдөн суугаа харагдана.

	Бидний танил Сүхээ маань нас тогтон, намба суун нэлээн махалсан боловч царай нь бараг л хэвээрээ харагдана. Харин түүний үс нь хоёр шанаанаасаа их л бууралтсан үзэгдэнэ.

	Сүхээ: (аягатай цайгаа ойчин уух зууртаа) Миний хөгшин өчигдөр яасан эрт унтаад өг өө вэ. Жаахан ядраа юу? 

	Саруул: Харин ч чамайг хүлээсээр нэлээн орой унтсан даа, уул нь. Чи минь их л оройтох шиг болсон шүү. 

	Сүхээ: Нээрэн тэгсэн байх даа, би гэдэг хүн чинь өчигдөр өдөржингөө түгжрэлд мөлхсөөр байгаад олигтой мөнгө хийж чадаагүй болохоор оройтоод жаахан явчихлаа. Намайгаа уучлаарай. Одоо ч такси олширчихсон болохоор зорчигч олоход ч амаргүй л байна шүү! Хажуугаар нь ядаж байхад бензиний үнэ нь худалч хүнд бараг л өдөр ирэх дутам өсөх юм. 

	Саруул: Өчигдөр тэгээд хаана тэгж их түгжигдэж орхив доо? 

	Сүхээ: Чи бараг л мэднэ дээ, нөгөө л нэг Засгийн газрын баруун урд замын урагшаа явдаг урсгал дээр. Ядаж байхад дээрээс нь нөгөө хувиа хичээсэн урсгал сөрж давхидаг, бараг л өөрсдийгөө онцгой төрсөн ондоо хүмүүс гэж боддог жолооч нар чинь дайрч орж ирээд бүр таг түгжрүүлж орхих юм. Надад тэнд чи юу тохиолдсон гэж бодож байна?

	Саруул: Би яаж мэдэх юм бэ, түргэн хэл л дээ (гэж яаруулна). 

	Сүхээ: Гэнэт л миний зүүн талын толинд нээх тод цэнхэр анивчсан гэрэл харагдахаар нь толиндоо бүр сайн хартал, албаны дугаартай, хав хар шилтэй, цоо шинэ шахуу Тоёото 200 дохионы цэнхэр гэрлээ гялалзуулан урсгал сөрөөд манай эгнээтэй зэрэгцээд ороод ирдэг юм байна. Тэгтэл харин түүний урдаас нь хойшоо яваа машинууд цуваад ороод иртэл нөгөө тэнэг золиг чинь манай эгнээнд миний ард явсан тэрэг рүү шахаж орж ирээд золтой л аваар хийлгэх шахав. Тэгээд бас шахах мөрөөрөө шахахгүй, “замаас зайлаач мал аа” гээд л болох болохгүй хараал урсгаад орилохыг нь яана. Дараа нь намайг гүйцэж ирээд мөн л шахаад л нөгөө орос, монгол холилдсон хараалаа урсгаад байхаар нь гэнэт дургүй хүрээд хэрэлдэх санаатай цонхоо онгойлготол нөгөө нэг дайраад байсан жолооч чинь малийсан цэвэрхэн, цагаан царай гаргаж ирээд л өөдөөс харан инээгээд, “Өө, Сүхээ байсан юм уу! Найзыгаа уучлаарай! Жаахан яаруу явна! Над руу залгаарай! Миний дугаар 99000000. Сонин ихтэй шүү” гээд миний өмнөх тэргийг бас л шахаж хаячхаад яваад өгтөл түүний араас нөгөө урсгал сөрж давхидаг нөхөд чинь давхар эгнээ үүсгэчихсэн давхиад ороод ирдэг байгаа. Тэгтэл нэг мангар золиг нь намайг шахтал би аргагүй эрхэнд нөгөө тал руугаа мушгиад осол хийчих вэ.

	Саруул: Хүн бэртээгүй биз дээ? Нөгөө жолооч нь гайгүй юү?

	Сүхээ: Аз болоход хүн амьтан бэртээгүй ээ.

	Саруул: Чи минь өөрөө зүгээр биз дээ? Над руу нэг сайн хараадах даа!

	Сүхээ: Би зүгээр ээ! Харин хүний үнэтэй машинд нэлээд гэмтэл учруулж орхисон доо.

	Саруул: Тэр машин тэрэг ч яах вэ... 

	Сүхээ: Азаар нөгөө жолооч маань нэг сайхан ааштай охин таараад “би таныг над руу яагаад шахсаныг ойлгож байна аа. Гэхдээ энэ манай захирлын машин болхоор та маргааш манай компани дээр очоод захиралтай уулзах хэрэгтэй болж дээ. 10 цагт яваад очоорой. Одоо харин та надаа иргэнийхээ үнэмлэхийг жолооныхоо үнэмлэхтэй хамт өгчихгүй юү” гээд миний бичиг баримтыг аваад оронд нь өөрийнхөө нэрийн хуудсыг өгөөд явсан даа.

	Саруул: Хүн амьтан бэртээгүй л бол...

	Сүхээ: Маргааш очиж уулзахаар тэр захирал нь нэлээн юм нэхэх байх даа.

	Саруул: Зарим хүмүүс яахлаараа тэгж хувиа хичээн дүрэм зөрчин зөрчин явдаг юм бол оо? Бусад нь түгжрээд л цуваад яваад болоод байхад чинь арай дэндүү шүү, тийм ээ. 

	Сүхээ: Харин тийм ээ! Тэд заримдаа бүр эсрэг урсгалынхаа цаана нь гараад явган хүний замаар давхидаг гээд бод доо.

	Саруул: Арай дэндүү шүү! Тэднийг яалтай ч билээ! 

	Сүхээ: Тэд өөрсдөө хүсвэл засрахад амархан шүү дээ! “Би” гэдэг өвчнөөсөө салаад “бид” гэдэг сэтгэл өвөртлөөд, хотод амьдарч байгаагаа ойлгоход л болно!

	Саруул: Ингэхэд чи, “яриарай” гэсэн найз руугаа залгасан уу?

	Сүхээ: Амжаагүй л явна. Биеэ авч яваа байдлыг нь бодохоор дургүй хүрээд яримааргүй санагдаад байх юм. 

	Саруул: Хүн алдаж ч яваа юм бил үү, яаж мэдэх вэ дээ, яриарай гээд байхад нь залгачихгүй юу даа! хөгшөөн. 

	Сүхээ: За нээрээ ч тийм дээ. Би нэг яриад орхиё (утсаа аваад залгана)

	Сүхээ: Байна уу? Аа, би Сүхээ байн аа!

	- Аа тэг ээ юу?

	- Өө харин тийм ээ, өчигдөр амжсангүй, уучлаарай. 

	- манайхан цөм сайн, харин танайхан сайн биз дээ. 

	- аа тийм үү

	- Юу, нөгөөдөр өө? тэгээд 7 цагаасаа Улаанбаатар ресторанд уу?

	- тэгээд хэн хэн ирнэ гэнэ ээ? 

	- аа, нууц юм бол яах вэ. 

	- за ойлголоо өнөө орой 7 цагт

	- за за баяртай, орой уулзъя (утсаа тавина)

	Сүхээ: Хөгшөөн, нөгөө нөхөр чинь нөгөөдөр орой 7 цагаас УБ ресторанд уулзъя гэнэ ээ. Миний таньдаг хэд хэдэн хүмүүс ирэх юм байх аа. 

	Саруул: Миний өвгөн тэгвэл очилгүй бол болохгүй, явахдаа нөгөө саарал хослолоо өмсөөд явахгүй юу, чамд их гоё зохидог шүү (инээмсэглэнэ)

	Сүхээ: Тэгье байз гэхдээ хавьд өмсөөгүй болохоор бие бариад байдаг бол уу, яадаг бол?

	Саруул: Зүгээр ээ! Өмс өмс. 

	хөшиг хаагдана



	




	Дөрөвдүгээр бүлгийн хоёрдугаар үзэгдэл

	 

	“Мөрөөдөл” компанийн Захирлын өрөөнд болох үйл явдал

	Сүхээ буйдан дээр нэлээд урвагар царайтай сууна.

	Цонхны хажуу дахь өргөн ширээний ард хар шилтэй захирал эмэгтэй юм бичин сууна. Тэрээр доошоо харан юм бичих зуураа...

	Захирал: Та чинь ийм нас тогтсон хүн байж яахаараа эгнээгээ бариад явж байсан тэргийг шахаж ирээд осол хийдэг байна аа?

	Сүхээ: Уг нь...

	Захирал: Уг нь энэ тэр гээд байх зүйл байхгүй шүү! Та хурдхан 5 000 ам. доллар олж ирээд биднийг хохиролгүй болгоод бичиг баримтаа ав! Хэрвээ үгүй гэх юм бол бид шүүхээр асуудлыг шийдүүлэх болно шүү! За одоо та гарч болно!

	Сүхээ: За тэгье ээ! ( гарах гэнэ )

	Захирал: Алив та гарахаасаа өмнө энэ баримт дээр гарын үсгээ зураадах даа!

	Сүхээ гарын үсгээ зурхаар ойртон очтол захирал хар шилээ аваад түүн рүү харан инээмсэглэнэ.

	Сүхээ: Юү вэ? Энэ чинь Должин эгч байх шив дээ! ( гайхна )

	Должин: Тийм ээ, эгч нь байна. 

	Сүрээ: Инээмсэглэлээр тань танилаа шүү!

	Должин: Би өчигдөр орой охиноо чиний бичиг баримтыг бариад ороод ирэхлээр хэчнээн их баярлав аа.

	Сүхээ: Энэ ер нь юү болоод байна аа? Тэгээд тэр хөөрхөн ааштай охин таны охин байсан юм уу? 

	Должин: Чиний мэдэх манай хоёр годгор охины бага нь шүү дээ! 

	Сүхээ: Өө тийм үү! Би тэгээд машинд чинь хэдийг төлөх вэ?

	Должин: Битгий дэмий юм яриад бай! Чи надад өртэй биш бид чамд өртэй! ( сейфээ онгойлгоод бэлдсэн мөнгө гаргаж өгнө )

	Сүхээ: Юү вэ энэ чинь? Юун их мөнгө вэ? Би авахгүй ээ!

	Должин: Аргагүй л Сүхээ хүү мөн шүү! Ав аа! Чиний мөнгийг ийм олон жилийн дараа Чимгээ, Батаа бид гурав эргүүлж өгч байгаа юм чинь ийм хэмжээний байлгүй дээ!

	Сүхээ: Батаагийн нэр бас яагаад холбогдчихов оо?

	Должин: Бид гурвыгаа уучлаарай! Батаагийн үгэнд итгээд чамайг хуурсныг... (гэмшсэн харагдана)

	Сүхээ: Аан нээрээ тийм явдал болсон  гэл үү! Тэгвэл ч одоо авахаас даа (инээмсэглэнэ)

	Должин: Чамтай тааралдах сан гэж их боддог байлаа.

	Сүхээ: Тээр жил ч та тун эвгүй биеэ авч явж байсан шүү! Би ч таныг яаж шүү яваа бол доо гэж үргэлж санаа зовдог байлаа. Одоо харах нь ээ санаа зовох ямар ч хэрэггүй байж дээ. 

	Должин: Баярлалаа дүүдээ! Эгч нь одоо алзахгүй ээ (инээмсэглэнэ)

	Сүхээ: Ингэхэд Та юү хийж яваад ийм ажил хийдэг болчхов оо?

	Должин: Эгч нь их доошоо ороод бараг л архичин болчхоод явж байтал миний оюутан цагийн найзууд намайг өрөвдөөд юм уу, тоогоод тэр үү хамтдаа нийлж геологи-уул уурхайн чиглэлээр зөвлөгөө өгдөг компани байгуулъя гэхлээр нь тэднийхээ сэтгэлийг бодоод бас охидоо өрөвдөөд зөвшөөрч орхисон чинь одоо болтол ингээд тэдэнтэйгээ зууралдаад явж байна даа (инээмсэглэнэ) Эхлээд бид хэд хэдэн төсөл дээр гаднынхантай ажиллаад овоо туршлагатай болохоор нь өөрсдөө биеэ даан төсөл аваад хийтэл тун амжилттай болов. тэгээд удаагүй байтал Канадын нэг компаниас төсөл бичүүлье гээд урьдчилгаа мөнгө 10000 ам. доллар төлдөг юм байна. Бид ч мөнгөтэй болсон болохоор хүмүүсээ 2 хэсэг болгон хуваагаад, нэг хэсгийг нь захиалгатай төсөл дээрээ ажиллуулаад, нөгөө хэсгийг нь хаягдал төмөр худалдаж авах ажилд томилон оруулав. Тэгээд цуглуулсан төмрөө чиргүүлтэй камазанд ачаад л Эрээнд гарган худалдаад, оронд нь будаа ачиж ирээд бөөндөж орхитол овоо мөнгөтэй болж орхив. Энэ үед төсөл дээр ажиллаж байсан хэсэг маань ажлаа амжилттай дуусгаад үлдэгдэл мөнгөө авдаг юм байна. Манай компанийн мөнгөний хэмжээ суга өсөөд явчихаар нь бид ч бөөн баяр болцгоолоо. Тэгээд удалгүй компанидаа “Мөрөөдөл” гэж нэр хайрлав. Үүний дараахан гаднаас үнэлгээ сайтай хэд хэдэн төсөл аваад хийтэл мөнгө ихсээд, мөнгөн хуримтлал сайтай болсон тул ярилцаж шийдээд Уул уурхай, өнгөт металлын бизнест хөл тавьж, хүч үзэхээр ороод л, энэ салбарт одоо болтол хүчээ үзээд явж байна даа (инээмсэглэнэ)

	Сүхээ: “Мөрөөдөл” чинь Монголоосоо анх удаа дэлхийн зах зээл дээр хувьцаагаа гаргаж чадсан шилдгийн шилдэг хувийн компани шүү дээ (Должин руу бахархсан байдлаар харан толгой тохино)

	Должин: Чи маргаашийн 7 цагийн уулзалтад очих уу?

	Сүхээ: Өө, та бас очих байсан юм уу?

	Должин: Тийм ээ! Тэгэхдээ хоёулаа ойрд тааралдаагүй хүмүүсийн дүр эсгэнэ шүү, тэгэх үү?

	Сүхээ: Тэгье тэгье! За баяртай, маргааш уулзъя! ( гарч явна )

	Хөшиг хаагдана

	 


Дөрөвдүгээр бүлгийн гуравдугаар үзэгдэл

	Улаанбаатар ресторанд өрнөх үйл явдал. 

	Хөшиг нээгдэнэ. 

	Улаанбаатар рестораны урд хаалга дээр Сүхээг яг 7 цагтаа яваад очтол түүний танил аль хэдийнээ ирчихсэн хүлээн зогсож байна. 

	Танил нь: Уулзалдаагүй удсан байна шүү (гар барин мэндэлнэ). За хоёулаа дотогшоо оръё (дагуулаад орно. Дотор ороод түүнийг ширээнд суухыг урина) Чи ер нь хөгширдөггүй хүн юм аа, яг л хэвээрээ шахуу 15 жилийн өмнөх шигээ харагдах юм. 

	Сүхээ: Боль доо, найз нь нас тогтоод бууралтаж бариад... их л намбалаг харагдаж байгаа биз дээ. 

	Танил нь: Би яг үнэнээсээ ярьж байна шүү, үгүй байсан бол би чамайг тэр их хөдөлгөөн дунд яаж ганц харангуутаа л таних билээ. Намайг тоож утсаар яриад, ирсэнд чинь чамд их баярлалаа (хаалга руу харна). Чи хар даа тэр орж ирж яваа хүнийг таньж байна уу? 

	Сүхээ: Үгүй ээ, огт танихгүй хүн байна. 

	Тэгтэл нөгөө үл таних хүн тэдний ширээн дээр ирээд Сүхээгийн танилтай толгой дохин мэндэлнэ. Сүхээтэй мэндлэн гараа сунгана) Сүхээ дүү арай эгчийгээ танихгүй байгаа юм биш биз дээ! (инээмсэглэнэ). 

	Сүхээ: Аа миний муу усан нүдэн Должин эгч байна шүү дээ! Инээмсэглэлээр чинь танилаа. Та чинь ямар сайхан харагдаж байна аа? (гарыг нь барьж мэндлэхдээ нүдээ ирмэнэ)

	Тэднийг ярилцан суухад өөр хоёр зочин ширээн дээр нь ирнэ. Энэ удаа харин Сүхээ багын найз Батаагаа шууд л танин тэврэн авч мэндэлнэ. Батаа ч мөн бөөн баяр болно. 

	Батаа: Ийм олон жилийн дараа уулзсан чинь ямар сайхан байна аа (инээнэ). Танилц миний эхнэр Цолмон (хамт яваа эмэгтэйгээ танилцуулна)

	Сүхээ: Өөрөө юү билээ? Нэг л таньдаг хүн шиг харагдаад байх чинь! (инээгээд Цолмонтой гар барин мэндэлнэ)

	Батаа, Цолмон хоёр хэзээний сайн танилууд шиг Должин, Чимгээ хоёр луу толгой дохин мэндчилээд сууцгаана. 

	Сүхээ: Та хэд чинь бие биеэ тийм сайн мэддэг улсууд уу? 

	Батаа: Тэгэлгүй яах вэ дээ бид чинь арван хэдэн жилийн турш нөхөрлөж байгаа найзууд юм чинь. 

	Должин: Сүхээ чи манай хоёр хүүхдийг мэднэ шүү дээ. Тэр хоёр маань хоёулаа Батаагийн шавь байсан гээд бодчих. 

	Батаа: Чи бид хоёрын сүүлчийн уулзалтаас хойш найз нь их олон зүйлийг ойлгож авсан даа. Ялангуяа нутаг буцах замдаа галт тэргэнд Цолмонтой тааралдаад Улаанбаатар хүртэл тэтгүүлж явснаас хойш та хоёрынхоо сайхан сэтгэлийн хариуд өөрийнхөө гаргасан занг бодохоос одоо хүртэл хааяа сэтгэл өвддөг юм. Түүнээс хойш найз нь, хүн ер нь хэрээ мэдэж чаддаг зүйлээрээ оролдоод, хөнжлийнхөө хэрээр хөлөө жийж явах нь дээр юм байна гэж боддог болсон. Тэгээд л нэг өдөр зориг гаргаж байгаад Цолмонгоосоо уучлалт гуйж түүндээ сэтгэлээ илчилж өгөөд бараг л маргаашаас эрдэм номынхоо ажил руу буцалтгүй орсон доо. Найз минь чи надад амьдралын их зүйл дээр багшилсан шүү. Түүний чинь хүчинд би ийм жаргалтай амьдарч явна даа. Сайн эхнэртэй, хоёр сайхан хүүтэй, дуртай багшийнхаа ажлыг хийгээд, бүр профессор доктор болоод л (инээнэ).

	Сүхээ: Энэ бол би чамд багшилсных биш, харин амьдрал чамд багшилж байгаа нь тэр шүү дээ!

	Батаа: Чи хаанаасаа ийм ухаалаг үг олоод мэдчихэв ээ (инээнэ)

	Сүхээ: Утгыг нь амьдралаас, үгийг нь Чимгээгээс сурсан юм аа хө. Чи санаж байна уу тээр жил Эрээнээс-Улаанбаатар орох галт тэргэнд явахад Чимгээ нэг сайхан дуу дуулаагүй юу (шөнийн бороо дууг аялна)

	Батаа: Тэгээд?

	Сүхээ: Тэгэхэд би Чимгээгээс ямар сайхан үгтэй дуу вэ, шүлгийг нь хэн гэдэг хүн зохиосон юм бэ гэхэд их жүжгийн зохиолч Донровын Намдаг гуай гээ биз дээ тийм ээ, Чимгээ? 

	Чимгээ: Тэг лүү, ерөөсөө ч санахгүй байна (мөрөө хавчина)

	Должин: Арга үгүй шүү дээ! Чи яаж санах вэ дээ, чи бид хоёр чинь тэгж их согтчихсон байсан юм чинь (инээхэд бүгд даган хөхрөлдөнө)

	Сүхээ: Би тэгээд Чимгээгээс чи Д. Намдаг гуайн зохиолоос алинд нь илүү дуртай вэ гэж асуутал, Чимгээ “Хөгшин Чоно ульсан” туужид нь, гэхдээ би Д. Намдаг гуайн шавь нартаа захиж хэлдэг “амьдрал бол мөнхийн багш” гэдэг үгийг нь эрхэмлэн нандигнаж амьдралынхаа зарчим болгож явдаг гээ биз дээ, санаж байна уу та хэд.Тэр цагаас хойш би энэ үгний үнэ цэнийг амьдралдаа улам сайн ойлгож, мэдэж авсаан, тэгээд одоо яг Чимгээ шигээ энэ үгийг амьдралдаа эрхэмлэн, биширч, нандигнаж явдаг болсон доо. 

	Должин: Амьдрал ч бидэнд үнэхээрийн их зүйлийг багшлах юм даа ( бодолд автана )

	Чимгээ: Би бас ч гайгүй ухаантай байж шүү (ха ха инээнэ)

	Сүхээ: Чимгээ чи төрдөө зүтгээд л, багшилсан хэвээрээ юу. 

	Чимгээ: Тоглоод байна уу, багшлахаа аль хэдийн больсон. Одоогоор нам, төрийн ажлыг хослуулан тэндер, мэндерхэн хариуцаад л явж байна даа. 

	Батаа: Наад Чимгээ чинь төрөөс төрсөн тэрбумтны нэг шүү дээ (жуумалзана). 

	Чимгээ: За тэр бумтан ч хаашаа юм бэ. Тэгэхдээ хүний доор орчихгүй л байх аа. Одоохондоо зайсанд 3 өрөө нэг байртай тэндээ амьдраад л, хотын захдуу авсан хэдэн байраа түрээсэлчхээд сууж байна даа. Мөн Шарга морьтын зусланд нэг дөрвөн давхар амбаар байгаа юм байна хэнээс нуух вэ (инээнэ)

	Батаа: Энэ нөхөр ер нь ийм зүйл ярьж барихдаа ичиж барина гэж байхгүй шүү. 

	Чимгээ: Хэнээс ичих юм бэ? Чамаас ичих юм уу, ямар байхгүй юм биш (инээнэ)

	Сүхээ: Чи чинь гараад өгчээ! Танай төрийн албаныхан цалин хэдийг авдаг юм бэ дээ? 

	Чимгээ: Шалихгүй шүү дээ 1 саяас үсрээд 2 сая 500000 төгрөг (бүгд нир хийтэл инээлдэхэд, Чимгээ ч дагаад инээнэ). 

	Сүхээ: Мартсанаас нөхөр чинь сайн уу, хүүхэд шуухадтай болсон л биз дээ. 

	Чимгээ: Найз нь нөхрөөсөө салчихсан шүү дээ. Хүүхэдтэй болж амжаагүй л байна. 

	Сүхээ: Яагаад тэр вэ? 

	Чимгээ: Нас нь хөгшдөөд (инээнэ)

	Должин: Наадах чинь залуу банди нар сонирхдог болсон шүү дээ (бүгд хөхрөлдөнө)

	Чимгээ: Яг үнэндээ анх хараад нэг хүнд дурласнаас болоод, анхны хайр минь дурлал биш шохоорхол байсныг нь ойлгоод салчихсан юм.

	Сүхээ: Хэнд тэгээд дурлачихдаг байна даа?

	Должин: Чи одоо болтол анзаараагүй юм уу? Наадах чинь чамд дурлаад нэг хэсэгтээ сүйд болсон шүү дээ!

	Сүхээ: Арай... Үгүй байлгүй дээ?

	Чимгээ: Одоо зүгээр ээ, бүх зүйл цагийн аясаар мартагдсан.

	Сүхээ: Чимгээ, чиний цэвэр ичимхий зан чинь хаачив аа?

	Чимгээ: Миний ичдэг булчирхай маань залуу настай минь хамт ард хоцорсон доо (инээнэ)

	Батаа: За за найзуудаа үг олширч үхэр холдох нь ээ, цөмөөрөө нэг урдхаа барьцгаачихъя (бүгд зөвшөөрөн ууцгаана). 

	Сүхээ: Намайг ийм сониуч зан гаргаж байгааг минь та бүхэн уучлаарай. 

	Должин: Аргагүй шүү дээ, чи бидэнтэй тааралдаагүй ингэж их удсан хойно. 

	Батаа: Сүхээ чи биднийг сэтгүүлч хүн шиг л шалгааж байцаахын оронд өөрийнхөө болон Лигийн тухай ярь л даа (бүгдээрээ “тэг л дээ” гэцгээнэ)

	Сүхээ: Надад ч нэг их яриад байх сонирхолтой түүх ямар байх биш дээ. Батаа бид хоёрын паянг та нар сонссон л байлгүй дээ. 

	Должин: Ли та хоёрын бизнесийн талаар, Батаагийн паянгийн тухай сонссон. Хэрвээ Ли та хоёр байгаагүй бол Чимгээ бид хоёр өдийд яажшуу явдаг юм бол доо.

	Сүхээ: За тэгвэл, би Батаагаас салаад явснаасаа хойшхыг ярья аа. Би Москвагаас ирээд Саруулд үнэн учраа хэлтэл тэр маань надаас дахиж битгий казино тоглоорой гэж гуйв. Би ч гэмшээд үлдсэн мөнгөндөө машин аваад таксинд явдаг боллоо. Алдсан мөнгөндөө их л харамсаж явтал нэг өдөр Ли залгав. Ли-тэй ярьж байтал “- Чи зүгээр үү хоолой чинь нэг л сонин сонсогдоод байх чинь” гэхлээр нь зориг гарган бүх үнэнээ тоочиж орхилоо. Ли “За одоо яая гэх вэ дээ. Өөрөө унасан хүүхэд уйлдаггүй гэдэг биз дээ? Зүгээр дээ, болох л байлгүй” гээд утсаа тавьчихав. Гэтэл маргааш өглөө нь эрт Ли залгаад түүний танилтай Улаанбаатар зочид буудлын 303 өрөөнд очоод уулзаадах даа, нэр нь Вон гэв. Очиж уулзахдаа бичиг баримтаа өөрийнх нь нэг зурагтай аваад очоорой, мартав аа гээд утсаа таслав. Орой нь би Вон-той уулзаад бичиг баримтаа Ли–гийн зурагтай хамт үзүүлтэл Вон “Ли чамд өгчхөөрэй гэсэн юм” гээд нэг цүнхтэй зүйл өгөв. Би ч баярлалаа гээд авч гараад онгойлгож үзтэл дотор нь боодолтой 100 000 доллар байв. Би ч найзынхаа сэтгэлийг бодоод уйлж орхилоо. 

	Должин: Хөөрхийдөө муу Ли ямар ч сайхан сэтгэлтэй юм бэ (уйлна)

	Цолмон: Та одоо уйлахаа боль л доо, хүний яриа таслаад

	Сүхээ: зүгээрээ би ямар усан нүдэн эгчийнхээ занг мэдэхгүй биш (инээнэ). Тэгээд л тэр оройноо мөнгөтэй болсноо эхнэртэй ч мэдэгдэлгүй “Чингис зочид” буудлын казино ороод бүх мөнгөө тавиад туучхав. Уул нь Ли-гийнхээ мөнгийг хурдан буцааж өгчих санаатай ороод л баларч орхисон тэр л дээ. Тэгээд нэг өдөр эхнэрээсээ гуйлаа байр, машинаа зараад бизнес хийе гээд. Саруул маань “Чи уул нь казино л тоглочихгүй л бол чадна шүү дээ!” гээд зөвшөөрөв. Тэгээд хадмындаа нүүж очин амьдрах болов. Удалгүй машин, байр хоёроо хамтад нь 30 000ам. дол-оор өгч орхиод эхнэрийнхээ итгэлийг даалгүй ахиад казино тоглоод алдаж орхив. 

	Чимгээ: Пөөх, чи чинь ямар аймар шуналтай юм бэ? Чиний хажууд би бол юу ч биш юм байна (толгойгоо сэгсэрнэ) 

	Сүхээ: Тэр оройноо би аавындаа очиж хонов. Тэгтэл өглөө нь Саруул ирээд “яагаа вэ, юу болоо вэ” гээд их л санаа нь зовон асуухлаар нь би бүх учраа хэлтэл тэр маань эхэр татан уйлж ирээд “Чи даанч дээ! Би чамд өөрөөсөө илүү итгэж явдаг шүү дээ” гээд уйлж гарав. “Одоо бид яах юм бэ? Орох оронгүй” гээд уйлахад, сонсож суусан аав маань “Хүүхдүүд минь байртай болтлоо энүүгээр амьдар аа” гээд над руу “Чи чинь эхнэрийнхээ нулимсыг бараад, юу хийгээд явна аа” гэж ирээд зандрахад хөөрхий Саруул миний урдуур ороод “Аав аа, баярлалаа! Бид манай аавынд нэг хэсэгтэй байна аа” гээд намайг дагуулаад гарав. Үүнээс хойш би нэг хэсэг эрхэлсэн ажилгүй, лааз өшиглөөд, эхнэрээрээ тэжээлгээд явж байтал нэгэн өдөр гаалиас утасдаад “Нэр дээр чинь Хятадаас Ли гэдэг хүнээс 5 чингэлэг пиво ирсэн байна, ирж авна уу” гэв. Би ч хурдхан мөнгө олоод, гаалийн татвараа төлж пиво авч зараад нэлээн мөнгөтэй болов. 

	(бодолд дарагдана сууж байсан Батаа)

	Батаа: Өө, чи тэгээд хэр их мөнгөтэй болсон юм бээ? ( нүд их л сэргэсэн харагдана )

	Сүхээ: Хөөе, Батаа гуай! Та зүгээр үү? ( инээмсэглэнэ )

	Цолмон: Зүгээр ээ, зүгээр! Цааш нь ярь л даа. Наадах чинь их мөнгөний сураг сонсохоороо дандаа тэгдэг юм! ( бүгд инээлдэнэ )

	Сүхээ: Тэгээд мөнгөтэй болсон хүн чинь шууд л 3 өрөө байр Сансарт худалдаж аваад, маргааш нь “Туул” рестораны хажууд 1 давхарт дахиад 3 өрөө байр аваад түлхүүрийг нь халаасалчихлаа. Тэндээсээ авто машины зах гараад шинэ шахуу машин авч унаад гэртээ иртэл Саруул маань байж таараад бөөн баяр болов. Түүнийгээ суулгаж аваад Сансарт авсан байраа үзүүлтэл, манай хүн улам их баярлаад намайг тэвэрч аваад үнсэх үед би түүнийхээ хацрыг даган урсаж буй нулимсыг мэдэрч байлаа. Тэгээд “Туул” рестораны хажууд авсан байраа үзүүлээд “Энэ бол чиний шинэ ажлын байр” гээд түлхүүрийг нь өгтөл тэр маань баярлаж байна гэж жигтэйхэн. Хүн баярлуулах, ялангуяа хайртай хүнээ баярлуулах ямар сайхан байдгийг би тэгэхэд үнэхээр мэдэрсэн шүү!

	Должин: Овоо шүү дээ миний дүү (инээмсэглэнэ)

	Сүхээ: Тэгээд би Саруултайгаа нийлж байгаад “Туул” рестораны хажууд авсан байрандаа өргөтгөл хийгээд, маш гоё засаад шүдний эмнэлэг нээх гэж байтал Японы “Кодак” компани төлөөлөгчид авсан үнээс нь хоёр дахин илүү үнэ санал болгохоор нь эхнэр бид хоёр ярилцаад байраа зараад мөнгийг нь Ли-дээ явуулсан даа. 

	Сүхээ: Түүнээс хойш би ингээд такси бариад, аавдаа загнуулаад давхиж явна даа (инээнэ)

	Должин: Сүхээ чи манай компанид ахлах менежерээр ажиллахгүй юу (инээмсэглэнэ)

	Сүхээ: Пөөх, та бас компанитай юм уу? (инээмсэглэнэ)

	Должин: За одоо маяглахаа болио. Өчигдөр уулзалдсанаа нуухаа больё!

	Сүхээ: За за, гэхдээ би яаж тийм том компанид менежер хийж чадах юм бээ! Тэгээд ч би ямар сургууль соёл төгссөн биш дээ. 

	Должин: Чи чадна аа, чадах чадахдаа маш сайн чадна. Манайд яг чам шиг үнэнч шударгаар ажилдаа ханддаг, авхаалжтай хүн хэрэгтэй байгаа юм. Гэхдээ казино л тоглочихгүй бол (инээхэд бүгд дагаж инээнэ)

	Сүхээ: Би жаахан бодоод, Саруултай зөвлөлдөөд хариуг нь хэлье! Болох уу?

	Должин: Заавал шүү! За? (нүдээ ирмэнэ)

	Батаа: Одоо тэгээд Ли юу хийж явна аа? Чи түүний тухай яриач (шалгаана)

	Сүхээ: Алив, Батаа найздаа нэг аягалаад орхиоч (хоолой нь зангирна)

	Батаа хундагатай архи Сүхээд барина. 

	Сүхээ (шууд аваад татаж орхино): би Ли-гийн тухай ярих нь битгий хэл, бодохоороо л уйлчих гээд байдаг юм аа. Тэр маань өөд болоод удаж байна даа (уйлна)

	Должин: Миний дүү сэтгэлээ барь аа. 

	Сүхээ: За эгч ээ.Тээр жил Ли Шанхайдаа оччихоод өөрийнхөө байрны буурь дээр 10 давхар худалдааны төв бариулаад түүнийхээ ихэнх талбайг түрээслээд өөрөө түүндээ торго, дурдангийнхаа бизнесийг эрхлээд жаргалтай амьдарч байтал нөгөө муу өвчин нь хүндрээд иржээ. 

	Батаа: Юун өвчин бэ? (гайхан харна) 

	Сүхээ: Сүүлд нь Саруулаас сонсоход найз минь анх надтай танилцахаасаа жилийн өмнө өөрийгөө их хүнд шатандаа орсон тархины хорт хавдартай гэдгээ мэдсэн юм байна лээ! Түүнийгээ ойр дотнынхноосоо тас нуугаад ямар ч байсан нэг том бизнес хийж үхэх сэхэхээ үзэхээр шийдээд, хамаг мөнгөө аваад Монголыг зорин Эрээнд ирээд байх үедээ надтай танилцсан юм билээ. Над руу 5 чингэлэг бараа явуулснаасаа хойш 6 сар ч бололгүй өнгөрсөн дөө. Хөөрхий минь үхэн, үхтлээ миний төлөө санаа зовж явсан юм шиг байгаа юм, ямар сайндаа л эхнэрээ Саруултай байн байн яриулж, миний тухай мэдээлэл авч байсан байх вэ дээ (уйлахад бүгд дагаад уйлцгаана)

	Должин: Лигийн маань өвчин ингээд бүр аминд нь хүрчих юм гэж даан ч санасангүй шүү.

	Чимгээ: Та бас Лиг таньдаг байсан юм уу?

	Должин: Тийм ээ. Бидний таньдаг Ли, Сүхээ, Батаагийн найз Ли чинь нэг хүн шүү дээ!

	Чимгээ: Юү гэнэ ээ? Бидний танил Ли юү? Та яаж мэдэж байгаа юм бэ?

	Батаа: Та хоёр бас Лиг таньдаг байсан болж байгаа хэрэг үү?

	Должин: Тийм ээ. Бид таньдаг байсан юм. Мөн түүний өвдсөнийг ч мэдэж байсан. Тээр жил та хоёрыг гаргаж өгөх үедээ биднийг галт тэрэгний нэг тасалгаанд орохыг хараад намайг хүнээр дуудуулан нэг зүйл аминчлан гуйсан юм.

	Сүхээ: Юү тэр вэ? ( гайхан асууна )

	Должин: Та хоёроос өөрийнхөө өвдсөнийг нууцалж өгөөч гэж. Би түүнд “За” гээд амлачихсан юм.

	Чимгээ: Ли эднийг таньдгийг та надаас хүртэл нуусан юм уу?

	Должин: Тэгсээн. Та бүхэн эгчийгээ уучлаарай!

	Сүхээ: За хэдүүлээ одоо уйлцгаагаад яах вэ дээ! Харин миний найз, үгүй ээ бид бүгдийн найз Ли-гийнхээ төлөө хундагаа барьцгаая (цөмөөрөө хундагаа барьцгаана)

	Чимгээ: Амьдрал бол мөнхийн багш гэдэг яах аргагүй үнэн юм аа. Ли-гийн амьдралыг сонсоод би амьдралаасаа ичиж орхилоо. Би ер нь буруу замаар явж байгаа юм байна даа (бодолд дарагдсан харагдана).

	Хөшиг хаагдана

	 

	Жүжиг төгсөв.

